
ОРШИЛ ШҮЛЭГ

	 

	Аавын олон үрстээ

	Адал явдал хөөрье гэж

	Адал хөөрөх төдийгүй

	Аяны жолоо нэгтгэе гэж

	Агсам үзгийн хошууг

	Алтан бэхэндээ дүрлээ би

	Алтан бэхээрээ цоохорлон

	Алаг туужаа эхэллээ би.

	Алаг л туужийн оршилд нь

	Арван мөрийг хэлхлээ би.

	 

	*

	 

	Ус л гол нь цалиглаж

	Усан оргилуур ойсон

	Яй л зандан үелж

	Яшил зандан эгнэсэн

	Хорин л давхар байшинтай

	Хотол түмэн нь жаргалтай

	Хойноосоо урагшаагаа

	Хорин өртөө нутагтай

	Хадлан бэлчээр газартай

	Хадах өндөр өвстэй

	Хазах түмэн малтай

	Халиурах өтгөн тариатай

	Энэ нэгэн хотын

	Эрхэм хэдэн иргэний

	Эрээн адал явдлаас

	Эл туужид өгүүлэх юм.

	Тагт өндөр байшин дахь

	Тархины санд болсон

	Таашаалт олон явдлаас

	Таталгаж энд хуулах юм.

	 

	* 

	 

	Өвлийн олон гайхамшиг

	Өссөн цэнхэр талаа

	Өр зүрхэнд минь явдаг

	Өлгий хөдөө нутгаа

	Өрнөсөн үйлийн дундуур

	Өргөн дуулж явлаа

	Өгөөмөр байгалийн зургийг

	Өрөн гаргаж суулаа.

	 

	* 

	 

	Үүлийг хонь шиг хөөж

	Үерийн бороо асгаруулдаг

	Нарны элчийг хурааж

	Нарийн санд хадгалдаг

	Хөндий тал шиг биетэй

	Хүчит атомын цэнэгтэй

	Этгээд шидийн машинтай

	Энд дүү нар учрах вий.

	Далавчит хүний орчлонд

	Дараа нь удахгүй жуулчилж

	Далан үеийн мөрөөдөл

	Даруй биелснийг үзэх вий.

	 

	* 

	 

	Хүний арьс нь хар

	Хүрээлсэн байгаль нь ногоон

	Хүслийн нь үзүүр цагаан

	Хүндэт Африкийн хэсэг

	Дөрөөт хүлгийн нутаг

	Дөрвөн улирлын оронд

	Яаж хэрхэн биелсэн

	Янзтай сониныг харах вий.

	 

	*

	 

	Үлгэр биш шүү хүүхэд минь

	Үнэн үйлийг ярих юм.

	Үйлийн үргүй ах гуай нь

	Үзсэн сонссоноо хөөрөх юм.

	 

	*

	 

	Морьтон ардын удам

	Монгол улсын маргааш

	Хойд цагийг бүтээгч

	Хонгор уншигч чамдаа

	Холбоо шүлгэн туужаа

	Хоёр гардан барья.

	Учрахын цагт баяртай болтугай

	Уулзахын цагт жаргалтай болтугай.


НЭГДҮГЭЭР БҮЛЭГ 
ГАНГА ХОТЫН ЗУРАГ

	 

	1

	 

	Ганга хотын зураг гэж

	Газрын зураг нь биш л дээ.

	Газрын зүйн хичээл дээр

	Гангын зургийг үзээрэй.

	Хүн амынх нь тоо

	Хүүхдийн нь тоглодог тоглоом

	Алив нарийн бүхэнтэй нь

	Аанай л тэнд танилцаарай.

	Дагтарч хатуурсан зам дээр нь

	Тавхай хөлөө шороодон

	Унан тусан босон

	Урагш нэгэн алхаж

	Төрж өсөж өндийсөн

	Төрөлх нийслэлийн амьдралаас

	Хориод аймгийн төв

	Хотол олон сумд

	Нэгдэл, сангийн аж ахуй

	Нэг бүрийн байдлаас

	Ганга хотын амьдрал

	Гарцаа нь үгүй өөр тул

	Тэр хотын тухай

	Тэргүүн бүлэгт өгүүлье гэв.

	Холбоо шүлэгт багтааж

	Хотын зургийг гаргая гэв.

	Зуд гачгийн зовлонгүй

	Зутар гангийн аюулгүй

	Жаран бээрийн газарт

	Жаргаж налайсан нутаг юм.

	Улаан халцгай говь нутаг

	Ус мөрөн ховортой байсныг

	Хүмүүс өөрчлөн өөрчилсөөр

	Хүндэт ийм хот болгожээ.

	Хүний гараар сүндэрлэсэн

	Хөшөө сайхан чуулга болгожээ.

	Ганга хотын гадуур урсах

	Гангаанай мөрнийг чи хараарай.

	Гангын түмэн бахдал баярын

	Гарцаагүй нэг нь мөн билээ.

	Хангайн цэнхэр голын

	Хатуу голдирлыг өөрчилж

	Говь тийш урсган

	Говио голтой болгох гэж

	Түрүү зууны хүмүүс

	Түгдрэл үгүй зүтгэсэн юм.

	Тэгэвч нөр их ажил нь

	Тэр зорилгод хүргээгүй юм.

	Урт замыг туулан

	Уул хөндийг гатлахдаа

	Уулын цэнхэр голын 

	Ус бүдгэрэн ширгэж

	Говь хангай хоёул

	Голгүй болох аюулд

	Хүрч магадгүйг мэдэж

	Хүмүүс өөрийг сэдсэн юм.

	Оносон оноогүй таамаглалыг

	Онцын нарийн тооцоо

	Олон давхар шалгалтаар

	Ороож нягталж үзээд

	Хангайн голыг нүүлгэхгүй

	Хатуу шийдвэр гаргажээ.

	Говийг говиос нь усжуулъя гэж

	Гол л мөрнийг урсгая гэж

	Эрдэмтэн мэргэд хэлэлцэж

	Эрэл хайгуулд гарчээ.

	Эрэл хайгуул хоёртоо

	Эцэж ядрахыг үзжээ.

	 

	2

	 

	Дарь хэмээх овооны

	Дайр чулууг зайлуулж

	Далан үеийн доор

	Далай байсныг олсон юм.

	Эрдмийн их чадал

	Эцэс төгсгөлгүй бодол

	Эрхэм багажийн хүчинд

	Энэ нээлтийг хийсэн юм.

	Дарь овооны энгэр дэх

	Тэргэл дүүрэн саран мэт

	Зэрлэг тахийн мэлмий мэт

	Зэгст Гангын нуур

	Далан газрын доор

	Далан зуунд давлагаалж

	Хүн наран хоёрыг

	Хүсэн хүлээж суусан

	Тэр их далайн

	Тэмдэгт хүйс нь байжээ.

	Гангын хүйсийг цоолж

	Газрын далайг гаргажээ.

	Ганга нуур ингэж

	Гангаанай мөрөн болжээ.

	Дүүрэн умбаж гарсан

	Арван тавны саран мэт

	Дүүрэг, төв ялгалгүй

	Хашийн ордон сүндэрлэсэн

	Ганган хээнцэр хотоо

	Тэр зүгийн хүмүүс

	Ганга гэж нэрлэсний

	Учир ч энэ л байжээ.

	 

	*

	 

	Урьд манай говь

	Усан их далайн

	Учралт орон байсныг

	Ухаант мэргэд тайлсан юм.

	Гарцаагүй байсан тэр далай

	Газрыг цоолоод ороогүй нь үнэн ч

	Галав эриний түмэн жилд

	Гадагш ууршиж ширгэсэн нь үнэн ч

	Зуун зам мянган тохиолоор

	Зураг хувийн үйл адлаар

	Зузаан цэнхэр их усан

	Зуурам говийн хөрсөнд хуржээ.

	Голдирол судсаар нийлэн бүрэлдэж

	Гангын нуураар нүдээ хийжээ.

	Газрын дээрх далай ингэж

	Газрын доор нүүсэн байжээ

	Саалийн хувинтай сүүгээ ээж минь

	Саран амсарт тогоондоо хийдэг шиг

	Сав ертөнц юүлж ингэж

	Сан далай доошоо оржээ.

	Хүмүүс үүнийг тайлж олоод

	Хүснэгт сударт бичээд орхисонгүй

	Хүчит байгалийг хөлөглөн эдэлж

	Хүний ухаанаар ихийг хийжээ.

	Эх байгалийн түмэн жилээр

	Эвхэж аваад газарт нуусан

	Энгүй тэр далайн усыг

	Ингэж дээр нь гаргаж тавьжээ.

	Одоо харин говийнхоо усаар

	Орхон Сэлэнгээ сэлбэдэг боллоо.

	Орхон гол мөрөн болж ихсээд

	Мөрөн Сэлэнгэ мөнхрөн цэлэлзлээ.

	Газар дэлхийн өвөрт орших

	Гадаад Энэтхэг зааны оронд

	Ганга хэмээх их усны

	Галтай цуутай мөрөн дуулддаг

	Манай говийн шинэ Ганга

	Малтаж гаргасан эргэн дотроо

	Халуун Энэтхэгийн Ганга мөрнөөс

	Хавтай арав дахин их ээ.

	Далайн хүйсийг бөглөж дарсан

	Данагар том машин ажиллаж

	Мөрний усыг нэмбэл нэмнэ.

	Мөн гэдрэг нь хураавал хураана...

	 

	*

	 

	Энэ хүүхдүүд минь зүүд биш шүү.

	Эрээн адал хууч биш шүү.

	Эрхэмлэн бодсон зөн биш шүү.

	Эрдэнэт хүний л ид шид юм шүү.

	 

	*

	 

	Гангаанай мөрөн урагш хөвсөөр

	Ганга мөрөнд очиж нийлнэ.

	Ганга хот Ганга мөрнөөр

	Гадаад далайтай судас нийлнэ.

	Манай мөрөнд тив дэлхийн

	Маш олон онгоц чуулна.

	Усан боомтын том хот

	Урсгал Гангыг дэлхий шуугина

	Мөрнийг цахлай далай хэмээн

	Мөнхөд эндүүрэн гэрээ хийжээ.

	Говийн амьсгалыг Гангаанай өөрчилж

	Голын урсгал шиг зөөлөн болгожээ.

	Есөн есөн бэлгэ

	Эрдэнэ есийн өнгө

	Үс нь дун цагаан

	Эрхэм хунгууд чуулна.

	Усан их мөрөн

	Алгуур тайван урсаж

	Зүс нь шар эрээн

	Лам шувуу дуулна.

	Хир хургүй цайлган

	Цагаан сэтгэлийн өнгө гэж

	Хийцтэй мөнгөн гүц мэт

	Хунг хүмүүс хайрлана.

	Хирдхийн цочих аюулгүй

	Амгаланг бэлгэдэн гунганах

	Хижээл номхон ингэ мэт

	Лам шувууг хүндэлнэ.

	3

	 

	Хотод мянган хороолол бий

	Хороолол болгонд сан бий.

	Сан болгонд зуун салаа

	Садарч шуугьсан нуур бий.

	Тодруулж хэлбэл Ганга хотод

	Тоолж гаргавал буман нуур

	Толин цэнхэр тэнгэрийн доор

	Торлог чулуун хашлаганд бий.

	Гүн галуутай хувилж олшир оо юу,

	Гүнж˗Лусгуай хурайлж хайрлаа юу,

	Гүүхэн гүехэн буман нуурын

	Гүн учир юунд бил ээ сэн?

	Энийг хариулахаас амархан юм

	Эрээн хорвоод үгүй гэлтэй л.

	Эрхэм лусын дагинын тухай

	Энд дурдахын хэрэггүй гэлтэй л.

	Идэх хоол өмсөх хувцас

	Их бага өрөө байшин

	Ийм тиймтэй суух гэдэг

	Ид шидийн хэрэг бус аа.

	Гэр хотод ус хэмээгч нь

	Тэр бүгдтэй адилхан байлаа л.

	Уух угаах төдийхөн биш

	Унтах хэвтэх орон нь байлаа л.

	Хүүхдийг тэнд нэг настай

	Хүрэн улаан зүстэй байхаас

	Усанд шидэлж умбахыг сургана.

	Усанд ямбалж тоглохыг сургана.

	Хий амьсгаа авдаг аппарат

	Хиймэл баг, энээ тэрээгүй

	Хэдэн цагаар усан дор байх

	Хэцүү эрдэмд хатуу сургана.

	Алиа жаалууд хайрсан өмсгөл

	Алтаргана мөнгөн сэлүүрээ зүүж

	Загастай ижилдэн, загастай уралдана.

	Замбуу хорвоог мартан уралдана

	Таван цагаар, арван цагаар

	Танхил биес усанд наадна.

	Мөнгөн өвлийг өвөл гэж

	Мөс цасыг хүйтэн гэж

	Мөрнийг гэсгэх хавар цагийг

	Мөрөөдөж тэд хүлээдэггүй гэнэ л.

	Хүн болгон цагаан баавгай.

	Хүүхэд болгон цагаан бамбарууш

	Өөрөөр хэлбэл өвлийн мөстэй

	Өрхийн уснаас айдаггүй гэнэ л.

	Шидээ хүн ингэж эдэлнэ.

	Шидээс шидийг ингэж гаргана.

	Газрын гүнээс далайг юүлэн

	Гаднаа авчраад ингэж тоглоно.

	Цэгээн шувуу цэнгэн наадах

	Цэцгийн гурван сард ч гэлээ

	Цээлийн эрэгт хяруу сагсайх

	Цэвцийх өвлийн шөнөөр ч гэлээ

	Галтай залуу хонгор охид

	Гарынх нь үе бороолсон хөгшид

	Ганга хотын иргэд цөмөөр

	Газар˗уснаа явагсад билээ л.

	Луугүй манхан тэнгэрийн доор

	Лусын хаангүй Гангаанай бий.

	Лусын хааныг эрчүүд орлосон

	Усан дагина Ганга хот бий.

	Далайран хөвхрөх огторгуйн доор

	Дагинагүй, хаангүй Гангаанай бий.

	Дагинас гүнжийг охид нь орлосон

	Даанч ижилгүй Ганга хот бий.

	Зүйдэлгүй манхан тэнгэрийн доор

	Зүйргүй үзэсгэлэнт Гангаанай бий.

	Зүүдний диваажинг биеэрээ орлосон

	Зүрхэнд минь ойрхон Ганга хот бий.

	 

	4

	 

	Атомын дайныг тонилгож чадсан

	Атомын зууныг хувилгаж барсан

	Энэ эрин хотын хүмүүс

	Элдэв түмэн сонинтой ажээ!

	Хэд нэгэн газраар оръё

	Хээрийн хөрсний доогуур шургая.

	Хээнцэр хотын доогуур дээгүүр

	Хэрхэн юу байдгийг харъя.

	Энэ газар тээврийн хөлөг

	Энгүй захгүй дөрвөн орчинд

	Хорвоогийн их тоосыг хөдөлгөн

	Хойшоо урагшаа сүлжилддэг юм.

	Үнэр танартай шингэн бензин

	Үнс утаатай чулуун нүүрс

	Тортог хөөтэй өтгөн тосыг

	Тоож хэрэглэхийг больсон юм.

	Атомын цэнэг юм болгоны

	Амин сүнс, зүрх нь гэнэ л.

	Албин шулам мэт ад шидтэй

	Атомын цэнэгийн хот юм гэнэ л.

	Газрын доогуур атомын цэнэгтэй

	Галт могой тэргүүд хөвнө.

	Газрын дээгүүр атомын цэнэгтэй

	Ганган голигор машин сунана.

	Бүр дээгүүр атомын цэнэгтэй

	«Бүргэд», «харцага», «тас» халина.

	Эднээс дээгүүр атомын цэнэгтэй

	Эрчит хурдан онгоц шуугина.

	Явган хүн ажил албандаа

	Яралзах машин нүдэнд торохгүй

	Өтгөн нарийн нарсан ойд

	Өрж тавьсан замаар алхална.

	Нарсан ойн агаар гэдэг

	Насанд рашаан агаар байдаг.

	Найгах хонгор цэцэг гэдэг

	Нүдэнд рашаан дулаан байдаг.

	 

	*

	 

	Ганга хотын тэн хагас нь

	Газар дороо байдаг юм шүү

	Түүнийг би түрүү ярих гээд

	Түр орхиж мартсан байна шүү!

	Малдаа бэлчээр гаргаж тавих гэж

	Талбай нутгаа хэмнэсэн юм байна.

	Мал нь түм түмээр ярих тоотой

	Тариа гэдэг нь налайсан юм байна.

	Гантиг чулуун гудмаар нь явж

	Газар доорх хотыг ажъя.

	Газар сэндийлж юу хийснээр

	Галав эриний нь чадлыг харъя.

	 

	*

	 

	Аяа гайхамшиг гэдэг энэ ээ.

	Атом цэнэгийн зуун гэдэг энэ ээ.

	Алтан гургуул таримал хөвчийг

	Атрын ой гэж андуурч дуулж байна.

	Мөнх хаврын салхин сэнгэнэж

	Мөчрийн түмэн навч шивнэнэ.

	Алаг сарнай дэлбээ дохиж

	Ассан зул мэт хажууд гэрэлтэнэ.

	Газар дор байшин ярайж

	Газар дор мөрөн нуугина.

	Газар дор мойл жимсэлж

	Газар дор мод шуугина.

	Охьюу тэнгэрээр хөвөлзөн гүйх

	Огторгуйн салхийг хазаарлан барьж

	Энэ хотын салхи, агаарын

	Энгүй санд нийлүүлдэг ажээ.

	Дээрээ тэнгэргүй доод хотод

	Тэр сангаас агаар шахна.

	Хаврын урьхан амьсгал бүхий

	Халуун зөөлөн салхи шахна.

	Тэр салхинд цэцэг ганхана.

	Тэр салхинд модод шуугина.

	Газар дор ганган жодоо

	Гайхамшиг гэгчийг үзүүлж найгана.

	Хэрэв хотынхон дулаанаас уйдвал

	Хээрийн эмнэг шуурга мөрөөдвөл

	Заавал дээд хот руу гарахгүй,

	Замилан хорвоод хүйтнийг эрэхгүй.

	Эсвэл өвлийг хавар намрыг

	Эрээн хорвоод унахыг хүлээхгүй

	Атом цэнэгийн аварга моторын

	Албин шидийг гаргадаг гэнэ ээ.

	Хол огторгуйн салхийг хөдөлгөж

	Хоормог адил холион хямруулж

	Үүлтэй тэнгэрт үймээн дэгдээж

	Үертэй мөрөн шиг агаар оволзуулж

	Тэгээд тэндээс ойх шуургыг

	Тэсгэлгүй урагдсан үүлний хамтаар

	Доод хотын гудамж руу шахаж

	Дорхноо хүйтнийг үздэг гэнэ ээ.

	Газар дор салхин исгэрч

	Газар доор шуурга улина.

	Газар дор хорвоогийн адил

	Ганц ч дутуугүй ингэж биелнэ.

	Насандаа үзээгүй сонин хотын

	Намтар царайг зурж суухдаа

	Нарны сангийн тухай тэмдэглэж

	Найз уншигчид одоо яръя.

	Тэнгэрийн аянгыг тэврэн авдаг

	Тэвш том моторын тухай

	Тэргэл сарны гэрлийг хураагч

	Тэрний тухай бас хөөрье.

	 

	*

	 

	Нарнаас хүмүүн бүтсэн байжээ.

	Нар гуай устай найзлан ханьсаж

	Над дээр чам дээр унадаг навчийг

	Намайг чамайг хамт бүтээжээ.

	Ариун байгалийн уран дуучин

	Алтан гургуул, сайхан буга

	Арвин талын хангал хүлэг

	Атан тэмээ цөмийг бүтээжээ.

	Нарны хүү навч нахиалж

	Нарны хүү хавч мөлхөнө.

	Нарны хүү зээр зэгэлзэж

	Нарны хүү зэрэглээ ирэлзэнэ

	Гүрвэлзэх могой, гүл хар бавгай

	Гүйдэг үнэг, саадаг үнээ

	Алив галавын аварга гүрвэл

	Арслан заан, усны халим

	Энэ бүгд нарны үрс

	Энхрий охид, эгэл хөвгүүд билээ.

	Эрээн хорвоогийн нэгэн төрөл

	Эрхэм хүн ч нарны зулзага билээ.

	Нарны хүү алтан гургуул

	Насаараа нэг дуу дуулна.

	Нарны хүү сайхан буга

	Намжаа хөвчид урамдаад өнгөрнө.

	Гэвч хүмүүн эрхэм нарны

	Гэрэл туяанаас бүрэлдэн төрсөн

	Тэр олон хүүхдийн дундаас

	Тэс өөр заяатай бөлгөө.

	Ухаан нь айлын олон хүүхдээс

	Эрхэм нэгэн төрөх ижил билээ.

	Ухаан үйлээр бусдаа дагуулан

	Ээж ааваа асрах адил билээ.

	Хатан ээжийн ачлалт сургаалыг

	Хан аавын алтан гэрээсийг

	Хадгалан санаж сайныг бүтээгч

	Хатамжит хүү мэт чадалт нэгэн билээ.

	 

	*

	 

	Эхийн ачлалт сургаал мэт

	Нарны алтан гэрэл туяаг

	Эрдэнэт нээлтийн увдист аргаар

	Эрхэм хүмүүс гартаа авчээ.

	Нараар ингэж дахин ихийг бүтээлгэж

	Нарны хүү˗хүн ачийг бүтээжээ.

	Амьд хорвоогийн их эцэг нарандаа

	Ариун үйл˗нээлтээр хариу барьжээ.

	Атомын цэнэгтэй нарийн хийцийн

	Аварга шүүлт машин зоож

	Нарны гэрлийг нарны санд

	Нандигнан хураахыг хүн сурчээ.

	Тэр нээлтийн ид шидэд

	Тэнгэрийн нарны ачлалт туяа

	Тив дэлхийн Ганга хотын

	Тэргэл мандалд мөнх гийжээ.

	Наран жаргахад саран манддаг

	Нарны сарны хорвоо байсныг

	Нар сарыг мөнхөд мандуулж

	Нартыг шөнөгүй болгохыг сурчээ.

	Дөмөн хөллөж, хуур хүнгэнэсэн

	Дөрвөн улирлын уугуул нутагт

	Өдрийн дараа шөнө сайхныг

	Өглөө наран мандах сайхныг

	Бодоод Гангынхан гэвч шөнийг

	Болгоож үлдээсэн учиртай гэнэ л.

	Хорвоогийн нарны гэгээг мэдрэх гэж

	Хоногийн борыг арилгасангүй гэнэ л.

	Салхины сангаас салхи гардаг шиг

	Сарны сангаас сарыг мандуулж

	Нарны сангаас нарыг туяаруулж

	Намжаа Гангаа ивээдэг болжээ.

	Саалийн үнээний дэл дэх сүү

	Сайхан эжий хувиндаа саадаг шиг

	Сангаа, хүмүүс хоногт нь төлжүүлж

	Сарны гэрлийг саадаг байжээ.

	Тэгэхдээ сарны гэрэл хороогдож

	Тэмдгэрч бүдгэрэх ёсон үгүй

	Дэл дэх сүү барагдаж дуусахтай

	Дэндүү жиших арга нь үгүй.

	Хээр тал хэц шилд

	Хэрэлгүй цацагдах сарны гэрлээр

	Хэнтий Алтайн орой, зулайд

	Хэдэрч уугих нарны туяагаар

	Хөмрөг санг хоногт нь баяжуулж

	Хөөрөгдөж маргааш «ажилд нь» гаргана.

	Доод хотыг байгаль эхийн

	Дулаан гэрлээр ингэж хангана.

	Гаднын хүний гайхаж цөхөрдөг

	Гангын хүний бахдаж нөхөрлөдөг

	Гараар бүтээж ухаанаар урласан

	Гайхамшгийн хөөргийг одоо үзье.

	Мянган хонины хотонд хурсан

	Мяндас цагаан ноос адил

	Үелзэх хөх тэнгэрийн мандалд

	Үйрч бутарсан үүлийг хураагч

	«Хурмастын хээр» хэмээх хочтой

	Хурын эзэн тэр хөөрөг

	Хайрхан тэнгэрийн аянга шиг дуутай

	Хан Богд шиг сүртэй байдаг юм.

	Урагдаж тасарсан үүлийг бөөгнүүлж

	Уургын морь шиг гүүргийлж хөөсөөр

	Ундаасаж ангасан газар авчирч

	Усан бороо оруулж өгдөг юм.

	Хөллөж давхидгаараа машин билээ.

	Хөөрч нисдэгээрээ онгоц билээ.

	Хөөмийлж үлээдгээрээ хөөрөг билээ.

	Хөөж хураадгаараа ухаантай билээ.

	 

	*

	 

	Тэнгэрийн гялбааг тэмтчин олж

	Тээр холоос сорон атгаж

	Тэгээд элдэв машин ажиллуулж

	Тээрэм моторт тарааж өгдөг

	Хэний ч сэтгэлийг гайхуулах бас

	Хэрэгтэй нэгэн машин бий сэн

	Гялбааны санд аянга хурааж

	Гялалзаж байх нь бахтай юм сан...

	 

	*

	 

	Ганга хотын хамгийн бүдүүвч

	Гаднах зургийг гаргав бололтой.

	Найз уншигчийн цагийг хэмнэж

	Найргийн жолоог хантайруулъя.


ХОЁРДУГААР БҮЛЭГ 
ХОНЬЧИН ГАНГААДАРЬ

	Ганга хүйстэй далайн сангаас

	Гангаанай мөрнийг урсгасан тухай

	Гангаанай мөрөн гадаад далайтай

	Ганга мөрнөөр учирсан тухай

	Усыг дагаж хот сүндэрлэж

	Ухаан оюун задарсан тухай

	Усан дагина сайхан хотын

	Зүсэн бүр гайхамшгийн тухай

	Эрхэм уншигч тэргүүн бүлгээс

	Эрхэч үгүй мэдсэн буй заа.

	«Эр бор харцагын» говьд

	Эргэлт гарсныг үзсэн буй заа.

	«Эр бор харцагын» агсан

	Эдүгээ энэ гайхамшгийн оронд

	Эр бор хөвгүүн заяаж

	Эцэг нь Гангаадарь нэр хайрлажээ

	Туул голын бургасыг дагаад

	«Туул» нэртэй охин олон

	Сэлэнгэ мөрний шугуйг дагаад

	«Сэлэнгэ» нэртэй хөвгүүн олон

	Үертэй Гангаанайн ногоон тохойд

	Үүрээр унахад нь бэлгэдэн бодож

	Үүнчлэн эцэг нь хонгор хүүдээ

	Ус, овооныхоо нэрийг өгчээ.

	Гангаадарь одоо хорин настай

	Галтай цогтой хөвгүүн болжээ.

	Автомат хүн˗хонийг удирдах

	Арга бэлтэй малчин болжээ...

	 

	*

	 

	Замбуу хорвоог өглөөний нарны

	Алтан туяа угаан мандлаа.

	Залуу хархүү өргөн орон дээр

	Амтат нойрноос өндийн сэрлээ.

	Бушуухан босож товч дарлаа.

	Хана туурга хархийн нээгдлээ

	Булиа маягийн автомат эр

	Боксын бээлийтэй зогсож байлаа.

	— Цаг зогсчхож, юу болж байна?

	— Цаг одоо тав болж байна.

	Хөнгөн шаахай углах зуур

	Хөөрөлдөж тэд ингэж ярилаа.

	Гангаадарь тэгээд олон ч үггүй

	Гараа ташаандаа авч гүйлээ.

	Гарах үүд рүү автомат хүн ч

	Гангааг дагаж яарч гүйлээ.

	Хөхөө донгодож, хэрэм дүүлэх

	Хөвчийн шил рүү уралдан очоод

	Өндөр улиасны хажууд зогсож

	Өглөөний дасгал тэд хийлээ

	Өлмий дээрээ өцийн гүйх нь

	Тойрмын хоёр тогоруу гэлтэй

	Өсгий дээрээ өлийн шогших нь

	Галбын хоёр хавтгай гэлтэй.

	Тэгээд зогсож гар хөлийн

	Дэг сургууль ихийг хийв.

	Ууц нуруу үе мөчний

	Угсраа олон дасгал хийв.

	Тэр хоёрын байдлыг ажвал

	Тэнд хөөрөлдсөн үгийг сонсвол

	«Малчин» хэмээх автомат хүн

	Манай Гангаагийн анд ажээ.

	— За та бээлийгээ өмсчихнө үү?

	Задгай цохио хэд хийе гэж

	Автомат малчин, малчин залуудаа

	Асуух зөвлөхийн дундуур хэлж байна.

	Наран удамтай сайхан эжийн

	Нартад хосгүй хэвлийд бүрэлдсэн

	Хүний ухаан хүний гараар

	Хүж дэлхийд «амилсан» болохлоор

	Ганц энэ ч биш хаа хаагүй

	Газар болгоны автомат хүмүүс

	Эзэн нөхрөө та хэмээх

	Эрхэм ёсыг сахидаг ажээ.

	Наран аав, Саран эжий

	Настан буурал эмээ, өвөөгөө

	Өсөх үрс нь та хэмээн

	Өргөн ёслохтой адил ажээ.

	 

	*

	 

	Гангаагийн автомат бээлий өмсөж

	Гар зөрүүлэн зодоон хийж

	Ганц нударгалж унагах эрдмийг

	Гавиагүй саянаас заалгасан болохоор

	Наадах хорхой учиргүй ихтэй

	Найртай алиа харагдаж байлаа.

	Ширэн хиймэл нүүр нь барайж

	Шилэн нүд нь очлон байлаа.

	Адар загнаж ханан орондоо

	Арьсан бээлийгээ авахгүй унтаж

	Эзнээ хүлээж зовдог болсны

	Этгээд учир ч энд л байлаа...

	Эргээд хагас тулгаж цохих

	Эрүү дороос огцом цохих

	Эрээн шанаа уу нударгалж цохих

	Эрсэлж дайраад духанд нь цохих

	Ухрах, бултах, зайлах давших

	Урдаас нь тулгаад мултарч гарах

	Энэ бүхнийг цохон дурдаж

	Эзэн, шавиа сургаж гарлаа.

	Малчны автомат зарим хөдөлгөөнийг

	Маягтай амархан сурч байв аа

	Эргээд хагас тулгаж цохихын

	Эвийг л харин олохгүй байв аа.

	— Одоо болъё, хонь бэлчээрт

	Оройтож гарах аюул болно.

	Орой ирээд тархиа задлуулж

	Онолын томьёо бичүүлээрэй!

	— За хэмээн автомат малчин

	Зайлуул даа гэж дурамжхан хэлж байна.

	— Хонин биеэ очиж өмсье

	Хонгор эзэн минь түргэлье гэж байна.

	Автомат хүнийг өмнөх зуунд

	Автомашин мэт төмрөөр хийж

	Араа шүд механик аргаар

	Ажиллуулж тоолуулж байсан үе бий.

	Өгөгдсөн үүргийг өрсөн томьёогоор

	Өө зайгүй өрсөн биелүүлж

	Соронзон хальсанд бичиж тэмдэглэж

	Сонирхон уншуулдаг байсан цаг бий.

	Ганга хотын зуун хэмээгч нь

	Гарцаагүй өөр зуун бөлгөө.

	Ширмэн төмрөөр биш авто тархийг

	Шим ертөнцийн уураг эд

	Амьд эсээр бүрдэл болгож

	Арга нарийн бүтээсэн бөлгөө.

	Автомат тархи одоо зөвхөн

	Авсан даалгавар биелүүлэгч биш

	Алгебрын томьёо гүйцэтгэгч биш

	Ажил хэрэгт мэргэн туслагч

	Аюул осолд ухаан сийлэгч

	Амьдран сэтгэгч болсон бөлгөө:

	Гэхдээ энэ нь хүн биш

	Хүний бүтээсэн машин байлаа.

	Хөргөгч, зурагт шиг хоршоонд элбэг

	Хүний нэгэн туслагч байлаа.

	Автомат хүн эзэн хүн шиг

	Ажлын нарийн хуваарьтай гэлээ л

	Малчин автомат ногоочны ажлыг

	Магадтай хийж чаддаггүй гэлээ л.

	Автомат хоньчны боддог бодол

	Ажил төрөлд сэдэх ухаан

	Ам нээж дугарах яриа

	Аанай л хонины тухай билээ л.

	Гангын зууныг автомат хүний

	Гарцаагүй хүүхдийн зуун гэлтэй.

	Хоньчин автоматын гэнэн яриа

	Хонгор жаалуудыг санагдуулдаг билээ...

	Уураг эдийг атомын цэнэгтэй

	Ужиг нарийн утсаар холбож

	Автомат тархинд тэжээл өгч

	Ажиллуулж байхаар бүтээсэн байлаа

	Гангаадарь цайгаа ууж дуусаад

	Гараад автомат өрөө рүү орлоо

	Хоньчин автоматын толгойг мулталж

	Хундан цагаан «хонинд» залгалаа.

	Хэдийгээр тэр хундан хонь ч

	Хэрэг дээрээ машин байлаа.

	Автомат хүн хариулгад гарахдаа

	Автомат хонинд хувирдаг байлаа.

	Эрүүн дор нь эрүү залгаж

	Үс нь цагаан баг өмсгөж

	Үүргэгч радио нуруунд нь бэхэлж

	Үүрэг даалгавар эзэн нь өглөө.

	Хондын шилээр давж арилсан

	Хонины хойноос намайг зэхэж

	Хонгор ээж минь бүсийг минь чангалж

	Хүүдээ ингэж л үглэдэг байсаан.

	— Хоёр биетэй хохимой толгойт минь

	Хониндоо яв даа гэж тоглосонд

	— Хоёр хөлтэй хохимой толгойт минь

	Хороондоо ингээд хоцор доо та!

	«Хонь» эзнээ ховдоглон шөргөөж

	Хорхойтож уу гэмээр хамраа шуухитнуулж

	Майлах биш хүний хэлээр

	Магадтай алиалж ийн өчжээ.

	Залуу, «малчны» нурууг илбэлээ.

	Заавар тушаал гүйцсэн байжээ...

	Хашаанаас хонь гаргах дохио

	Харангын товчийг очиж даржээ.

	Ингээд эргэв. Хонинууд хашаанаас

	Идээшлэг бэлчээрт гарч харагдав.

	— Хоньчин дүү минь за баяртай

	— Хонгор эзэн минь за баяртай!

	 

	*

	 

	Шалмаглан алхсаар Гангаадарь явж

	Шар улаан байшинд орлоо

	Автомат удирдлагын төв энэ байна.

	Ажлынх нь өрөө тэр буланд байна.

	Зэлүүд хайрхантай зэрэгцэн ургасан

	Зээрийн янзага шиг зэгзгэр ордон

	Зэллэж сойсон унага гүү шиг

	Зээглэж эгнэсэн мянган жодоо

	Ордны дэргэдүүр ойж шуугих

	Омголон нь аргагүй хүйтэн горхи

	Олон хэлээр ярилцан жиргэх

	Охьюу тэнгэрийн мянган шувуу

	Аавын гарт эвхрэх хадаг шиг

	Аянчны өмнө сунайх зам шиг

	Аргалын цэнхэр сунайх утаа шиг

	Атарлаж тэлсэн өргөн хөндий

	Энэ бүхэн автомат төвийг

	Эрхэм байгалийн элгэнд хучжээ.

	Хотыг утаа шуугиан үгүй.

	Хонины бэлчээр шиг намуун болгожээ.

	Идэшний ногоо, тарианы талбай

	Иржийх түмэн хонин сүрэг

	Барилга уурхай зам дээр гарсан

	Бас бусын ажилд явсан

	Тэр болгон автомат хүнийг

	Тэдний ажлыг энэ төвөөс

	Харилцуур утас зурагтаар дамжуулж

	Харгалзан удирддаг юм байжээ.

	Ийм төв Ганга хотын

	Их дүүрэг, ойрх нутагт

	Хэд гурваар хэлэлцэхээр биш

	Хэдэн зуугаар ярилцахаар билээ.

	Гангаадарь нөхөдтэйгөө мэндэлж явсаар

	Ажлынхаа өрөөнд шалмаг орлоо

	Гадаа тэнгэр тал шиг налайж

	Ажил хийхэд урамтай байлаа.

	Зурагтаа асааж харилцуураа авав.

	«Зуу гурвын» талбайг барив.

	Хонио «малчин», «зуу гурвын»

	Хотон хөндийд дэлхүүлж явав.

	Мянган хонины нуруу гөвөлзөж

	Хаврын зэрэглээ эрэлзэх адил аа

	Мянган хонь өвс тастах нь

	Хадуурын шуугих чимээ ижил ээ.

	Хонины хөлөөс ногтруу дүрхийж,

	Холдож нисээд өвсөнд сууна

	Голио гонгинож царцаа цангинаж

	Говийн гоёо ногоорч сөртийнө.

	Хоньчин мянган хонин дотроо

	Тун маадгар тухтай алхана

	Хонио дуурайж хааяа нэгэн

	Туг өвс тастаж хаялна.

	— Хоньчоон! Байна уу, байна уу

	«Хонгор», «Хонгор» төв ярьж байна.

	— Хоньчин байна, сонсож байна.

	Холбоо сайн, сайн явж байна.

	— Би харж байна, чамайг харж байна.

	Битгий үргээж дундуур нь тэнэ!

	Салхи руу нь жаахан залаадах

	Сартай хувын толгойг дараадах

	Өнөөдөр ер нь «зуу гурваас»

	Өөр тийш явуулсны хэрэггүй шүү.

	Ээлж ёсоор ямар өвс

	Идүүлэхийг чи мэдэж байна уу? Хариу!

	— Сонслоо ойлголоо, мэдэж байна

	Сонгинын үндэс мэрүүлэх ёстой

	Таанаар орлуулж Та намайг

	Тахимын хөндий рүү гаргасан билээ.

	— Зүйтэй байна, одоо салхи руу нь

	Зүгийг нь жаахан дараад өгөөрэй.

	«Зуу гуравт» л аагтай таанын

	Зузаан бут бийг мэдээрэй!

	Гангаадарийн ширээн дээр утас дуугарав.

	Гангын үйлдвэрээс ярьж байлаа.

	Хонь үйлдвэрлэх гангын үйлдвэр

	Хотон дэлхийд алдартай билээ.

	Энд хонийг талх барьдаг шиг

	Эрээн цаастай чихэр хийдэг шиг

	Эмээ ээжийн боов хайрдаг шиг

	Элдэв зовлонгүй бүтээхийг сурчээ.

	Зохиомол аргаар авсан үрийг

	Зохиомол хэвлийд зохистой нийлүүлэх

	Зоотехникийн нарийн аргыг

	Зоригтой Гангачууд нээсэн байжээ.

	Уг нь хониноос ганцхан хурга

	Уутны аман дээр унадаг байлаа

	Хожим нь жилдээ хоёр хургалуулж

	Хос төл авдаг боллоо.

	Үүний дараагаар сонгомол үрийг

	Үйлдвэрийн цех зохиомол хэвлийд

	Зохиомол тэжээл гэрэл дулаанд

	Зохицуулж өсгөхийг сурсан нь тэр ээ.

	Хонийг энэ аргаар өсгөхөд

	Хориг саад үгүй ажээ.

	Алаг дэлхийг хониор бүрүүлж

	Аюул тарьж болохоор ажээ.

	Бод л доо, уншигч минь нэг хониноос

	Боломжийн лавтай хэдэн мянган

	Үр аваад үйлдвэрт оруулан

	Хонь болгоод хотлуулдаг ажээ.

	Хагас жил хэвлийд боловсорч

	Хайран цагаа алддаг хургыг

	Гангын үйлдвэр долоо хоногт

	Гарч тоглох шидэд сургажээ.

	Халаас дүүрэн эздийн төлөө

	Харгис бодлын Мальтус онолч

	Хорвоогийн түмний өсөлтийг тооцоолж

	Хоолоо хүн дийлэхгүй гээд

	Хоолны савыг дайнаар устгаж

	Хороож цөөлөхийн тухай онолыг

	Номлон улиглаж, буу шийдэм

	Сумлан цэнэглэж завдсан гэлээ.

	Энэ бүхэн эдүгээ үлгэр

	Эрт эриний домог болжээ.

	Хөндийн цэцэг мэт алаг үрсийн

	Хөтлийн хус мэт залуу эрсийн

	Хөгнийн уул мэт хүдэр биесийн

	Хөл нүцгэн эхэс нялхсын

	Хоосон хонож ноорхой явсан нь

	Хог түүж гуйлга хийсэн нь

	Хотлоор элээсэн эх түүхэнд

	Хойно үлдсэн домог болжээ

	Одоо тэгэхэд Гангын хүний

	Олон гэдэг хэцүү байнам.

	Хүн бүрд тэгэхэд хэдэн мянган

	Хонь ноогдох жишээтэй байнам.

	Зурагтаа асааж богино долгион дээр

	«Зуу гурвыг» тохируулж барилаа.

	Зоо дахь антенаар нь «Малчиныг» хониноос

	Зоргоор амархан ялгаж танилаа.

	— Байна уу, байна уу «Хонгор» ярьж байна.

	— Байна, байна «Малчин» сонсож байна.

	— Манайд удалгүй зочин ирнэ.

	«Малчин» чи хонио ингээд

	Дуутын цагаан нуур чигтээ

	Дугуйруулж залаад ус руу гил!

	Зөөлхөн гаргаад хүрийн шүүнд

	Зөөшөөр нь явуулж оруулаарай!

	Удалгүй би очно. Үйлдвэрийнхэн

	Уулзахаар над дээр тэнд очно.

	Ойлгосон уу? Тушаал давтаарай, хариу!

	— Ойлголоо би, Хонгор эзэн минь

	Дугуйруулж хөөгөөд Дуут руу оруулна

	Дуутаас гаргаад шүү рүү оруулна.

	— Зөв, тэгэхдээ «хөөх» биш «гилэх»

	Зөрөө ялгааг нь ойлгож байна уу?

	— Зөөлхөн хөөхийг гилэх гэнэ гэж

	Зөрөө ялгааг нь ойлгож байна.

	Зурагтын дэлгэцнээ хоёр нөхрийн

	Зөвлөж хэлэлцсэн яриа энэ байна.

	Нар ойртоод наадна уу гэлтэй

	Намрын тэнүүхэн өдөр байлаа

	Налайсан цагаан хотоос алсад

	Намуухан салхинд зугаалж байлаа.

	Тэр салхины зөөлөн бидэргээ

	Тэнгэрийн нарны аясыг дагах мэт

	Тэргэнд орсон эцэнхий муу морь шиг

	Тэнд нэг хүн удаан алхалж явлаа.

	Мандаад гарсан арван тавны сар гэмээр

	Магнай өргөн нүцгэн дух гялалзана

	Манантай эргийн мухарт гилжийх тоорой гэмээр

	Майга хоёр хөл хормой дор нь матигарлана.

	Яван явсаар ногоон толгойн

	Яшил зандан зунаар шуугьж

	Яргуй хавраар нүдлэх энгэрт

	Яарамгүй зогсож тамхиа нэрж байна.

	Усан давлагаа, салхин бидэргээ

	Босон дүрхийх ногтруун чимээ

	Асан өрвөлзөх түүдгийн гал мэт

	Хусан модны сэржигнэх шуугиан

	Тэр хүнийг баярлуулж байлаа

	Тэнхэл хүчийг нь нэмж байлаа

	Тэнгисийн толио мэт өргөн дух нь

	Тэнгэрийн заадас мэт гэрэлтэн байлаа.

	Гангаанай мөрөн шиг ухаан уужим

	Галт загас шиг хараа сэргэг

	Насан өндөр эр хэн бэ?

	Хусан шугуйд юу хийнэ вэ?

	Өөд болж нөгчсөн хүний

	Өөхөн цагаан тархийг задалж

	Тархинд хийх аяны эхийг

	Та бидэнд танилцуулж өгсөн

	Хүндэт өвгөн Зандан профессор

	Хүүхэд минь, энэ биеэрээ явна

	Ялаа халтирам толгойг нь хараарай

	Яах аргагүй дүрээрээ явна.

	Өрөөлийн тархинд аян хийсээр

	Өөрийн тархи нь ядарсан байжээ

	Өөрийн тархиа амраахын учир

	Өвгөн өнөөдөр зугаалгад гарчээ.

	Хан хөх огторгуйн доор

	Хатан их наран доор

	Хасын цагаан үүлэн доор

	Харих шувуудын жигүүр доор

	Найрын мянган цэцгэн дээр

	Навчны түмэн шүүдэр дээр

	Намрын буман өвсөн дээр

	Нартын өлгий шороон дээр

	Булгийн цэнхэр усны дэргэд

	Буйдхан дүнсийх Дарь овоон дэргэд

	Бугын урамдах дууны дэргэд

	Бутны сэрчигнэх чимээн дэргэд

	Хамгийг бүтээсэн байгаль эхийн

	Халуун өвөр хайрын элгэнд

	Бүгдийг бүтээсэн байгаль эхийн

	Бүлээн өвөр, дулаан элгэнд

	Хүнийг бүтээсэн байгаль эхийн

	Хүслийн магнай сайхан тэвэрт

	Зандан доктор өдрийг барлаа

	Зандан доктор өнөөдрийг үрлээ.

	Галзуу шараа нэрж дуусаад

	Гансаа өвгөн халаасалж байна

	Орон байшин тархины сандаа

	Очихоор өвгөн яаран байна.

	Тэгээд эргэж хусан шугуй руу

	Тэр өвгөн алхалж байна.

	Хөл, нас хоёрт нь зохио нь үгүй

	Хөнгөн алхаагаар явчхаж байна.

	Эрхэм хөлөг нь шугуйн захад

	Эзнээ хүлээн саатаж байлаа.

	Зандан өвгөн «бүргэд» хүлгийнхээ

	Залуурын ард очиж суулаа.

	Атомын цэнэгийг нь бөхийж шалгалаа.

	Араа шүдийг нь угсарч залгалаа.

	Аварга «бүргэд» Зандан профессорыг

	Алгуурхан дээшээ аваад хөөрлөө.

	Уулын бүргэдийн холч хараа

	Уур хилэн бус эрийн зоригт нь

	Наранд ойртон өндөр авдаг

	Начин их хүчит жигүүрт нь

	Зандан өвгөн дуртайн учир

	Захиалгаар энэ «бүргэдийг» хийлгэжээ.

	Тэнгэрийн бүргэдтэй бараа харалцан

	Тэнгисийн цахлай мэт жигүүр хавиралцан

	Атом хөлгийнхөө бүхээгт суугаад

	Аялан явахдаа дуртай байжээ.

	Өвгөн насаа мартан мартан

	Өндрийн үүлэнд шумбадаг байжээ.

	 

	 

	2

	 

	Зандан доктор Гангын төвд

	Залуу таримал хуш ирийсэн

	Засмал чулуун замын дэргэд

	Заадаст туйпуун байшинд ирлээ.

	Эрхмийн дээд эрхэм баялаг

	Эрдэнэсийн дээд эрдэнэ баялаг

	Эл хотын тархины санг

	Энэ байшинд агуулдаг юм аа.

	Өвгөн профессор өөдөө гараад

	Өрөөний хаалгыг татаад орлоо.

	«Өө ашгүй, ирэв үү» гэх шиг

	Өрсөн утасны нэг нь хангиналаа.

	Харилцуурыг авлаа. — Байна уу?

	Хаанаас ярьж байна гэнэ ээ?

	Зандан цагаа харлаа... Гурав хагас

	— За би яг дөрөвт явуулъя. Утсаа тавилаа.

	Нарийн бичгийн даргаа оруулав.

	— Над дээр Мөнхөөлэйг явуул.

	Бүсгүйг харснаа: — Яагаа вэ, хонь

	Бүтээх үйлдвэрээс ирсэн гэв.

	Уулын согоо шиг ганган биетэй

	Усны бидэргээ шиг зөөлөн алхаатай

	Угалз хээ шиг чамин уруултай

	Учиралын од шиг сайхан харцтай

	Мөнхөөлэй хүүхэн тун удсангүй

	Мөчийн дараахан ороод ирлээ.

	Зээрийн янзага шиг гирвэшин байж

	Зээгт хивсний амсарт зогслоо.

	Нэрмэлийн дусал шиг харц нь халирна

	Нэртэй доктороос сүрдээ юм биз.

	Арван найман насанд хэн л

	Айж гирвэшихээс ангид явлаа.

	Цаас үзгээ доктор орхиж

	Цаас шиг нимгэн охин руу харав.

	— Аав чинь надтай утсаар ярьсан

	Автомат төв дээр лекцтэй болсон.

	Одоохон яв, дөрвөн цагаас

	Осолдож хождолгүй түргэн оч.

	Тархины сангийн тухай хоёул

	Таниулга яриа хийчхээд ир.

	Мөнхөөгийн аавыг Адиваа гэдэг.

	Мөн л том профессор билээ.

	Зандан захирлын орлогч тушаалтай

	За даа дал шахсан л хүн билээ.

	Эрдмийн цараар Ганга хотод

	Эрээд олдохгүй чадалтай хүн.

	Ховор авьяастай хосгүй хөдөлмөрч.

	Хотлоор зартай профессор хүн.

	Үнэнийг ярихад Зандан доктороос

	Үнэндээ давах эрдэмтэй юм.

	Зандан, Адиваа хоёул нийлээд

	Тархины сангийн тархи нь юм.

	Адиваа Мөнхөөлэйг гурван насанд нь

	Арав зуугийн тоонд сургажээ.

	Алтан номын үсгийг тогтоолгож

	Адар эрдмийн далайд зориулжээ.

	Таван жил дахиад өнгөрөхөд

	Танхил арван насны охин

	Дунд сургуулийг товчилж сураад

	Дуусгаж байсан цаг байжээ.

	Арван тавтайдаа дээд сургуулийн

	Амаргүй нарийн эрдмийг төгсгөж

	Алтан медальтай, хонины үйлдвэрт

	Ажилд томилогдон очиж байжээ.

	Хоёр жилд ажлын хажуугаар

	Хонины тархинд судалгаа хийж

	Этгээд нарийн нээлтэд хүрч

	Эрдмийн зэрэг хамгаалсан байжээ.

	Үүний дараагаар тархины сан дээр

	Үдшийн цагаар ирдэг болжээ.

	Зандан профессорын удирдлагаар

	Докторын зэрэг горилон олжээ.

	Арван наймтай залуу доктор

	Алдарт Гангын нэгэн бахархал

	Адиваа аав, Зандан багш

	Аль алины нь баяр билээ л.

	Хорвоогийн энэхүү ховор одон

	Хонины үйлдвэрээс тархины санд

	Урилдан ирж ажиллах болсны

	Учир учиг ч үүнд билээ л.

	 

	 

	3

	 

	Адиваа профессор Мөнхөөлэйтэй

	Автомат төв дээр айлчлан ирлээ.

	Хурлын танхимд хүмүүс хэдийн

	Хуран чуулаад хүлээж байлаа.

	Энэ лекц тархины сангийн

	Эрхэм нууцыг нийтэд задлах

	Эхний чухал үг байсан юм.

	Эцэсгүй сонин яриа болсон юм...

	 

	*

	 

	Тархины сан гэж нэгэн ёсоор

	Та бидний учиргүй мэдэх

	Олон зууны түмэн шастирыг

	Овоолон тавьсан номын сантай

	Зүйрлэж болох эрдмийн сан юм.

	Зүгээр ч үгүй давах нандин сан юм.

	Зөрөө нь үсэг цаасан дээр бус,

	Зөөлөн тархины хальсан дээр байдаг юм.

	 

	*

	 

	Цаасан дээгүүр үзэг гүйхэд

	Бичиг нь үлдэж хоцрохын ижил

	Цасан дээгүүр шувуу гүйхэд

	Мөр нь үлдэж хоцрохын адил

	Дуу хураагчаар шүлэг уншихад

	Дуу нь үлдэж хоцрохын жишээ

	Дуулим талд хонь бэлчихэд

	Тоос нь үлдэж хоцрохын үлгэр

	Тархины хальсанд хүний үзсэн

	Таашаал баяр, гомдол, зүхэл

	Харсан, хийсэн, явсан, суусан

	Хамаг бүгдээр үлддэг ажээ.

	Шувуу ниссэн, үзэг хураасан

	Шүлэгч явчихсан, хонь хотолсон

	Тэглээ гэвч мөр, бичиг

	Тоос, дуу хоцордог бөлгөө.

	Эрхэм хүн алив учралаар

	Эндэж осолдон өөд боллоо ч

	Эрдэнэт тархи эзэн биеийнхээ

	Элээсэн замыг хадгалдаг бөлгөө

	Тархи хэмээгч нь цас юм

	Тархи хэмээгч нь цаас юм

	Тархи хэмээгч нь дуу хураагчийн

	Тасам нарийн хальс юм.

	Энэ онолыг Ганга хотынхон

	Эртнээс нааш нээсэн ажгуу.

	Одоо эдүгээ сан байгуулаад

	Онолыг амьдрал болгосон ажгуу.

	Тархины хальсанд үлдсэн мөрийг

	Таталган бичсэн түмэн шидийг

	Бүтээлч хүмүүсийн хэлж чадалгүй

	Бүтээл болгон хийж амжилгүй

	Өгөөмөр их эрдэнэ тархиндаа

	Өрж орхиод өөд болчихсон

	Сувд алт мэт нандин бодлыг

	Сураглаж тархинаас олдог болжээ.

	Бүтээлч суут хүмүүсийн толгой

	Биеэсээ үлдэн цааш амьдарч

	Эрдэнэсийн эрдэнэ тархины санг

	Ингэж байгуулсан түүх болжээ.

	Эрдэнэт тархийг тусгай уусмал

	Эм, хоолоор тэжээдэг юм.

	Авай нарийн дуран шагайж

	Аяныг тархинд хийдэг юм.

	Өөд болсон хүний тархинд

	Өнгөрсөн бүх явдал байх тул

	Хувийн нууцыг хуулиар хамгаалах

	Хууль ёсыг эрхэмлэн үзэж

	Тархины санг гэмтэл аюулгүй

	Тайван байлгах газрын мэдэлд

	Үүссэн цагаас нь өгсөн билээ

	Үнэндээ ажил нь хэцүүхэн билээ.

	 

	*

	 

	Хүн төрөлхтний эрдэм˗ухаан

	Хүсэл мөрөөдөлд ихийг нээсэн

	Эрхэм энэ ажлын үндсийг

	Эрдэмтэн Зандан тавьсан юм.

	Нойр хоолгүй амрах цагаа

	Номын ширээний ард нөхцөөж

	Тэр хүн, дуран авай

	Тархины хальстай насаар нөхөрлөж

	Цоо шинэ шинжлэх ухааны

	Цогцолбор үндсийг нэгэнт босгож

	Үхсэн хүний тархинд нэвтрэх

	Үнэнхүү гайхамшгийг олсон юм.

	 

	 

	4

	 

	Адиваа доктор индэр дээрээс

	Намуухан дуугаар ярьж байлаа.

	Адиваагийн үгийг сонсогч олон

	Ангасан адуу шиг «ууж» байлаа.

	— ...Бид саяхан авьяаст нөхдийн

	Билгүүн их ажлын үрээр

	Уран барилгач Төмөрийн тархинд

	Уртын урт аян явуулж

	Сүн Гангаанайн гүүрэнд гарсан

	Сүрхий эвдрэлийн нууцыг тайлав.

	Түүхийн үнэт дурсгал болох

	Тэр гүүрийг ингэж аврав.

	Төмөрийн тархинд хийсэн аяны

	Төвөг их адал явдлыг

	Эрдэмтэн Мөнхөө та нөхдөд

	Эрх биш сонирхуулж ярих учраас

	Талийгаачийн тархинаас олдсон

	Уран барилгын бодол туршлагаар

	«Тархины сан» хэвлэлийн газраас

	Удалгүй ном гаргах учраас

	Энэ тухай түр орхиж

	Тархины сангаа танилцуулж ярья.

	«Эрдмийн» гудамж дахь манай санг

	Та нөхдөд тайлбарлаж ярья.

	Хүн өөрийн зорьсон болгоныг

	Хүслийн дагуу хийж амжилгүй

	Эргэж харах завдал өгөхгүй

	Эртлэн яарах нь олонтой билээ.

	Ариун хүсэл, зорилго нь гэвч

	Ажил болгох замынхаа хамтаар

	Сайн хүний эрдэнэт толгойд

	Саатан түр хоцордог юм аа.

	Хэрэв бид тэр толгойг

	Хээрийн авсанд булж орхивол

	Хэний ч дотор ороогүй бодлыг

	Хэрэгтэй толгойтой нь хаяж орхивол

	Санаад хийгээгүй санааг нь сэргээж

	Саран дор амилуулахын оронд

	Намуухнаа оршуулан

	Нар хүн хоёроос нууж орхивол

	Түүн шиг гарз хаана билээ гэж

	Түүнийг бид судалдаг билээ.

	Эрдэмтэн мэргэдийн тархи гэдэг

	Эрдэнийн аварга уурхай билээ.

	 

	*

	 

	Ноднин манайх нэрт зохиолч

	Норсоны тархинд аян хийсэн

	Номоо бичихдээ эдэлсэн зовлон

	Нойргүй суусан жаргалыг нь нээсэн!

	«Гангын өглөө» роман дотроо

	Галин өвгөнийг үхүүлж бичихдээ

	Нэрт зохиолч маань хоёр нүдэндээ

	Нулимстай суусныг бид олсоон.

	Тэр мөчид бичгийн ширээ

	Тэвхийж хураагдсан мянган ном,

	Үзэг цаас ширээний чийдэн л

	Үүнийг харсан гэрч байсаан.

	Хэний ч мэдээжийн ном, ширээ

	Хэлэх хэлтэй биш сэн билээ.

	Даруу зохиолч маань тэр тухайгаа

	Дараа нь ярилгүй өнгөрсөн билээ...

	«Орлой гурван зээрд» туужийн

	олон хувилбарыг ухаж гаргасан.

	Тэр бүгдийг тэмдэглэн дансалж

	Тархины сангийн фондод хийсэн.

	Зохиолын хэл, баатрын дүр

	Зохиолчийн зовлон жаргалын тухай

	Уран бүтээлчийн сэтгэлийг өвтгөж

	Урмыг сэргээдэг бүхний тухай

	Эрхэм Норсон гуайн тархинаас түүсэн

	Эрдэнэсийн олон бодлыг эмхэтгэж

	«Сувдуудын чуулган оршив оо» нэртэй

	Увдисын сайхан ном болсоон

	 

	*

	 

	— Хүн төрөлхтний мөнхийн бахархал

	Хэчнээн олон үрс төр өө вэ!

	Австай нь хамт ямар эрдэнэ

	Ачиж байснаа хэн мэд ээ вэ!

	Их Марксын толгойтой цуг

	Хэдэн «Капитал» оршуулсан бол оо.

	Ильич багшийн тархийг шүүрдсэн бол

	Хэчнээн боть нэмэгдэх байв аа!

	Гэвч шинжлэх ухаанд өргөн дардан

	Гангаанай мөрөн шиг зам үгүй

	Хожуу боловч тархийг нээснээр

	Хүн орчлонгийн хожсон нь туйлгүй.

	 

	*

	 

	Цээлийн ус шиг гүн ухаантан

	Цэцгийн дэлбээ шиг уран үгтэн

	Сансрын цээл шиг холын бодолтон

	Салхины зүг шиг романтик сэтгэлтэн

	Электрон физикийн суут академич

	Эрхэс огторгуйн нэрт доктор

	Шагайрах оддын гүн орчлон мэт

	Шатрын ухааны цуутай мэргэд

	Маньтай өнөө эд нарын толгой

	Манай тархины санд зөвлөлдөж байна аа

	Хүн төрөлхтний эрдэм соёлын санг

	Хүч хайрангүй өргөжүүлж сууна аа.

	Зэрэглээ элэглэх сайхан биелгээчин

	Зээр шиг зэгэлзэх уран бүжигчин

	Ардын театр, кино жүжигчин

	Ая зохиогч увдист хөгжимчин

	Эдний тархи манай сан дотор

	Эзнийхээ замыг эргэн судлуулж

	Хүн ардын эрхэм урлагт

	Хүчээ шавхан зүтгэж явна аа.

	 

	*

	 

	Адиваа доктор ингэж яриад

	Бугуйнхаа цагийг нэг харлаа.

	«Амьтныг хэтэрхий уяж байх вий,

	Бушуу төгсгөе» гэж тэр бодлоо.

	Тархины сангийн хэтийн төлөвийг

	Таталгах маягаар товчхон зурав.

	Орчлон дэлхийн хаана ч гараагүй

	Онол ажлын хослол гэж дүгнэв.

	 

	*

	 

	— Шинжлэх ухааны энэ салбарын

	Шижигнэсэн ирээдүйг та нар харж байна.

	Ийм болохоор тархины санг

	Их өргөтгөнө гэж бид санаж байна.

	За ийм шив дээ нөхдийн цагийг

	Замгүй үрэхээс болгоомжлон

	Хэт нуршилгүй ингээд төгсгөе.

	Хэрэв асуулт байвал хариулъя...

	Адиваагийн дараа индрийн ард

	Алагхан нүдтэй бүсгүй гарлаа.

	Алагхан нүдэндээ гэрэл бадруулсаар

	Аялсан замынхаа тухай ярилаа.

	Өгөөмөр эрдмийн мөр хөөсөн

	Өөрийнхөө бяцхан намтраас биш

	Өлзийтэй бага насаа дурсаж

	Өнгөрсөн өдрийн явдлаас биш,

	Уран барилгачны тархинд аялсан

	Урт замынхаа тухай ярилаа.

	Түрүү Адиваагийн дурсаж байсан

	Төвөгтэй аяны адлаас хөөрлөө.

	Эцгийгээ орлох номтой охин

	Индэр дээр байгааг хэн ч таасангүй

	Энд ер нь эцэг охин хоёр

	Ирээд суугааг төдий л ажсангүй.

	Өөд болсон хүний тархийг

	Өмнөө авчраад задлах тухай

	Авай дурангаар тархийг шагайж

	Аяныг тархинд эхлэх тухай

	Чухам юу нь хаагуур байдаг

	Чухал бодлыг хаанаас олдог

	Эд бүгдийн тухай тэр бээр

	Элдэв сонин ихийг ярив.

	Гүүрийн нууцыг яахан тайлсан

	Нуурын домог шиг сонин хөөрөв...

	— Хүний толгойд бичигдсэн явдал

	Хөвчийн ой шиг замгүй их юм.

	Тархины хальсанд хоцорсон бодол

	Төглийн өвс шиг тоймгүй олон юм.

	Мянган төрөл мод сондуул бут

	Түмэн зүйл цэцэг навч цөм юм.

	Авай дурангийн ард суугаа хүний

	Аян замын адал гэдэг хачин юм.

	Ойд яваад хэрэгтэй ангаа

	Олох гэгч амаргүй байдаг

	Орчлон шиг уужим хүний толгойд

	Аялах гэгч үүн шиг байдаг.

	Хүрэн хальсанд хэдэн тэрбум

	Хүжийн цог мэт эсүүд байдаг

	Туулсан зам, бодсон бодлын

	Тулганы гал мэт голомтууд байдаг.

	Тэр голомтууд тэрбумаар биш ч

	Түм бумаар ярихаар олон байдаг.

	Хөндийн цагаан гэр лугаа адил

	Хувь хувьдаа түүхтэй байдаг.

	Аав, ээж, эмээ, өвөө

	Алаг үрс нэгэн бүл шиг

	Нэгэн үйл холбогдох бүхэнтэй

	Нэгдэн нийлж голомт болдог.

	Ургийн ургаар хүмүүс дундаа

	Учиралын түмэн холбоотойн адил

	Учир явдал ургасан бодлууд

	Учир зүйн сүлбээтэй байдаг.

	Холбоо сүлбээг жим мэт барьж

	Хөвч шиг тархинд эрэл болно

	Хотон хорвоог хээлэн сүлжих

	Хөвчийн их анчин шиг явна.

	Буруу газар очиж харлана

	Будилж замгүй төөрч баларна

	Бутыг нь олсон ч буурцгийг нь олохгүй

	Бухимдаж зовох өдөр гарна.

	Мөөг түүх гээд мөрөн рүү орчихдог

	Галуу намнах гээд гахайтай учирчихдаг

	Үнэгний балархай мөр гэсээр

	Өлөн чононы үүр рүү хүрчихдэг

	Ойн гөрөөчин, жимсчний ажилтай

	Осолгүй биднийх ижилхэн билээ

	Хулсан шаргал говийг самнах

	Хулангийн эрэлчинтэй адилхан билээ.

	Бүтэн арван сар тэнээд

	Бүтэл муутай эргэх нь ч бий

	Бүтэн хагас сар яваад

	Бүтээж аваад харих нь ч бий.

	Эрдэмтэн жуулчны түмэн зовлон

	Эдлэх мянган жаргалыг амсана

	Хээр хонож хэц дэрлэнэ

	Хэт баярлаж магнай хагарна...

	 

	*

	Бүсгүйн яриа олны сонирхлыг

	Бүр их татаж байсан юм.

	Эрлийн магнай эрдмийн ид шид,

	Эрдэнийн тархийг шагшиж байсан юм

	 

	*

	 

	Мөрний хүрхрэх шуугиан гэлтэй

	Олны нирхийх алга ташилтад

	Хариу талархан бүсгүй мэхэлзлээ.

	Яриа нь тэгээд дууссан байлаа.

	Мөнгөн хонх шиг дуугаа таслан

	Хөнгөн алхалсаар бүсгүйн явчихыг

	Индрийн араас холдон очоод

	Эцгийн хажууд тухлан суухыг

	Олны дундаас нэгэн хархүү

	Оч гялалзсан нүдээр ширтэнэ.

	Харцанд нь хайр баяр гуниг

	Хачин хүндэтгэх сэтгэл тодорно.

	Ганга хотод тийм ч элбэггүй

	Гайгүй монхор хамартай юм байна.

	Хүрэн ч гэх үү, бор ч гэх үү,

	Хүдэр эрийн царайтай юм байна.

	Нүүрэн дэх галыг нь ажиглан харвал

	Нүдэн дэх цогийг нь анхааран үзвэл

	Хачин нь аргагүй таньдаг хүн байв.

	Хоньчин Гангаадарь дүрээрээ мөн байв.

	Тархины сангийн ид шидийг

	Таатай нь аргагүй сонсож суухад

	Эрдмийн хойноос үхэн тэмүүлдэг

	Эрчит хүсэл нь оргилж байлаа,

	Нэгийг бодсоор бодсоноо бүтээх

	Нэхэн зориглож өөрийг бүтээх

	Нэгэнт хийснээ эргэн ажиглаж

	Нэмэн зассаар туйлыг бүтээх

	Санаснаар заяадаггүй сайхан чанар

	Гангаадарь хүүд байсан билээ.

	Санаан зорго биш хонь хариулан

	Гадаа гандсаар явнам билээ...

	Эхний эгнээнээс хажуу халимагтай

	Ээрүү ч юм уу, тултираа ч юм уу хэлтэй

	Эгээ л Гангаа шиг хорь эргэм насны

	Эр босож Адиваагаас ийн асуув.

	— Чухам тархийг яаж уншдагийг

	Цохолж хэлж болох сон болов уу?

	Тархины үсэг гэж үсэг бий юу?

	Та үүнийг хариулах сан болов уу?

	— Харааны дуран, сонсголын дуран

	Халуун хүйтэн...— цочролын дуран

	Үнэрийн дуран, амтны дуран

	Үүнчлэн бодлын нарийн дуран

	Манайх тархинд ийм зургаан

	Машин˗дуран залгадаг юм.

	Гол дуран гэж том дэлгэцтэй

	Голлож зоосон зурагт байдаг юм.

	Голомтын төв дээр зургаан дуранг

	Голлон цэглүүлж үйлдлийг өсгөнө.

	Өсгөгдсөн үйлдэл дундаа холбогдож

	Өргөн дэлгэц дээр кино шиг гарна...

	Судлагчийн тархи судлуулагчийн тархитай

	Судас нарийн холбоо тогтооно.

	Ингэж байж голын дуран дээр

	Иж бүрэн үйлдэл тодорно.

	 

	*

	 

	Өөр нэг хүн цээлхэн хоолойгоор

	— Өөе, би нэг юм асууя гээд бослоо.

	Сөнөсөн голомт гэж байж болох уу?

	Сэргээж түүнийг уншиж болох уу?

	— Энэ тун чухал асуулт

	Эзэн хүний мартсан болгон

	Он жилийн тоосонд дарагдан

	Орхигдсон явдлууд сөнөсөн байдаг.

	Бас гэнэтийн цочролоос болж

	Балмагдан сөнөх тохиол гардаг.

	Байсан голомт дээр өөр голомт

	Бадран асахдаа хуучныг сөнөөдөг.

	Сөнөсөн голомтыг сэргээх ажил

	Сөргүүлж босгон унших ажил

	Тархины сангийн анхаарлын төвд

	Тав арван жил явж байна.

	Эрдэм шинжлэлийн нарийн үйлсэд

	Эрэмбэ дарааллыг тогтоох хэрэгт

	Эсвэл гэмт хэргийг илрүүлж

	Эцсийн ончийг тавих ажилд

	Голомт сөнөсөн байна гэдэг

	Гайтай их нөлөө болдог

	Иймд бид энэ асуудлыг

	Их нарийн судалж үздэг.

	Харамсалтай нь манайх одоодоо

	Хариу шийд гаргаагүй байна.

	Гэвч энэ бэрхшээл хүндийг

	Гэтэлнэ гэдэгт итгэж байна.

	 

	*

	 

	Дараа нь их шиг дураар байрын

	Даналзсан нэг өвгөн бослоо.

	— Ингэхэд та нар чинь хувийн бодлыг

	Ичиж эмээхгүй уншдаг улс уу?

	Хууль зүйд харшилж байгаа

	Хуудуу тал энд байна уу?

	Эрдмээс өөр тархийг ер

	Элдэв зүйлд ашиглаж болно уу?

	— Тархийг бид дураар биш

	Талийгаачийн гэрээс ёсоор

	Эсвэл нийгэм улс ардын

	Эрх ашгийн үүднээс уншдаг

	Хууль зүйд харшилж байгаа

	Хуудуу явдал энд алга аа.

	Харин өвгөн та тархи толгойдоо

	Хамаагүй бодол бүү оруулаарай...

	Хүмүүс инээлдэв, хаамааз Дампил гуай

	Хүрэн духаа маажсаар суув.

	Адиваа гэнэт асуултыг санаж

	— Аа тийм өөр зүйлд үү...

	Төр улсын хэрэгт ч тархийг

	Төнхөж ухах хэрэг гардаг...

	Яаж ашигладгийг эрдэмтэн ярьсангүй

	Яриулах гэж ч өвгөн шахсангүй.

	Түмний хэрэгт холбоотой гэхээр

	Төвөг удаж асуулт нэмсэнгүй.

	Ам халж асуусан нөхдийн

	Сүүлийг өвгөн мушгисан байжээ.

	Автомат төвийнхөн тархины сантай

	Сүйд болж ингэж танилцсан байжээ.

	 

	*

	 

	Яриа өндөрлөж хүмүүс тарлаа.

	Явахаар Адиваа, Мөнхөөлэй гарлаа.

	Наалинхай мөрөн˗алсхан мяралзаж

	Намрын салхин үелзэж байлаа.

	Гадаа тэднийг хоньчин залуу

	Гангаадарь тосож уулзав гэнэ ээ.

	Адиваатай тэр энэ тэрхнийг

	Асууж лавлаж ярилцав гэнэ ээ.

	 

	*

	 

	Хархүү тэднийг амдана гэж

	Харин ч зүүдэндгүй явсан болохоор

	Чухам юу асуусан гэдгийг

	Чухалчилж бид сонссонгүй билээ.

	Эерүү тунгалаг Мөнхөө охиноос

	Элгэн сэтгэлийг эрээ юм уу,

	Эрдэм номын мөр мөшгөх

	Эрхэм хүслээ задлаа юм уу,

	Ажил төрлөө амжин танилцуулж

	Ахуй амьдралаа хөөрөө юм уу,

	«Тархины санд сэтгэл алдав.

	Татаж ав» гэж гуйгаа юм уу...

	Хүний хүсэл холч гэдэг сэн,

	Хүүхэд минь сүүлд мэднэм буй заа.

	Хэдхэн үг докторын ярианаас

	Хожуу сонссоныг уншнам буй заа.

	— Байгаль, хими, нийгмийн ухаан

	Бас урлаг утга зохиол

	Элдэв мэргэжлийн тархийг судлах

	Эрдмийн есөн хэлтэстэй бид

	Эрдмийн есөн хэлтсээ бид

	Эрдэнийн есөн булаг гэдэг юм.

	Эрдэнийн есөн булаг нийлж

	Эрдэнэт тархины сан болдог юм.

	Хэлтэс болгонд нарийн ухааны

	Хэд хэдэн тасаг ажиллана.

	Тасаг болгонд ном бичлэг

	Тархи унших лаборатори ажиллана.

	Дэд эрдэмтэн, доктор, профессор

	Дээд зэргийн мэргэд ажиллана,

	Мэргэдийг дагасан дэд мэргэд

	Мэргэжил сайтай туслахууд ажиллана

	Эрэл, цөхрөл, ядралаас айдаггүй

	Этгээд чанарын хүмүүс ажиллана.

	Эрхэм минь манайх иймэрхүү л айл

	Эрдмийн гудамжинд завгүй ажиллана.

	 

	*

	 

	Адиваа доктор ингэж яриад

	Ажиглаж Гангаадарийг түр зогслоо

	Айж хулчийх биш гүн даацтай

	Асар бодлыг харцанд нь уншлаа.

	Тэр бодол, бодол төдийгүй

	Тэмүүлсэн их хүслэн байжээ.

	Тэмүүлж оргилсон хүслэн төдийгүй

	Түүнийгээ гүйцээх зориг байжээ.

	Ер нь хүн тун андашгүй

	Ерөөсөө харахад л танигдах билээ.

	Ганц Адиваа биш Мөнхөөн сэтгэлд

	Гангаадарь хүү таалагдаж билээ.

	— Завтай цагтаа айлчлан очиж

	Дуртай тасгаараа явж ороорой.

	Тархины каталог, бичлэгийн санд

	Тухтай сууж танилцаж гараарай.

	Магадгүй гэтэл тэр ордноос

	Явамгүй санагдаж мэдэх юм шүү.

	Тэгвэл над дээр шууд очоод

	Тээнэгэлзэж зоволгүй хэлдэг юм шүү

	Ингэж Адиваа хөгжин хэллээ.

	Инээмсэглэн Мөнхөө «баяртай» гэлээ

	Гар барилцан салах ёс гүйцэтгээд

	Гангаадарь тэднийг үдэж мордууллаа.

	 

	*

	 

	Ардахан нь цэлийх нуурын хөвөөн дээр

	Ангирын хоёр зулзага сэлнэм.

	Атирлан өрөмдөх мандал толионоо

	Алтан намрын навчис хөвнөм

	Намжаа салхийг тоос шиг шилгээж

	Нарсны сэрвээ ганхаж байлаа.

	Найргийн мөрийг дуурайн шаталж

	Намрын галуу зэллэж байлаа.

	Эрсхэн хусны мөчир тоолон шар

	Эрээхэн буйлсны навч тоолон шар

	Ээрэмхэн хөндийн өвс тоолон шар

	Эргэх цагийн намар гэдэг иржээ.

	Өөдөө нар луу тэмүүлэх гачуурын харин

	Өргөс болгон ногоон бүлээн байсан шиг

	Өвлөөр хөрдөггүй хүний хүүгийн сэтгэлд

	Өрнөсөн бодлын гэрэл дулаан түгжээ.


ДӨРӨВДҮГЭЭР БҮЛЭГ 
НОХОЙН ТАРХИНД АЯЛАВ

	Хуйсганан исгэрэх

	Салхин шуургагүй тогтуун

	Хуйхнан оволзох

	Морин шуургагүй намуун

	Хулганан чуулах

	Үүлэн сүрэггүй тэнүүн

	Хурмаст хайрхан

	Хуримын бэр мэт цэмцгэр байна.

	Хурайлан нэвсийх

	Буурал цасан зогсож

	Хунгарлан дарах

	Будан шамарга намдаж

	Хуйлран хөвөх

	Явган шуурга арилжээ.

	Хуу орчлон

	Хурган зоо мэт ариухан байна.

	Дэлгэж зулсан хөвөн адил

	Цасан тал цавцайн цайна

	Дээр нь ердөө ганцхан

	Цанын мөр зурайж байна.

	Сэмхэн завины ормыг захалж

	Сэлүүрийн горви хоцрохын ижил

	Сэлсэн таягийн шинэхэн ор

	Сэмбэгэр цасанд үлдсэн байна.

	Өвгөн анчин үүрээр мордож

	Өлөн туулай өнжин намнаж

	Өд гүйцсэн бүргэд адил.

	Өвлийн салхийг сөрсөн нь бил үү.

	Эсвэл залуу халуун омгоор

	Эргэцэг өндрөөс талын зүрх рүү

	Эрхий мэргэний шившиж тавьсан

	Эрдэмт сум мэт ниссэн нь бил үү.

	Олон нөхдөөс нэг нь тасарч

	Онгон алсыг зорио юм уу?

	Ойрын зугаалгад ганцаар мордоод

	Оломгүй тал руу төөрөө юм уу?

	Сүйдтэй сорионд нөгөө нь бэлтгэж

	Сүрхий ингэж шамдаа юм уу?

	Сүү шиг цас, сүн шиг хөндийг

	Шөнөөр яаран туулаа юм уу?

	Хуван даргар цаныг хөлөглөж

	Хулсан шаргал таягийг хатгаж

	Хусан цагаан цасаар ийнхүү

	Хурдалж хэн гуай нь яваа бол доо.

	Хээрийн агаарыг ус шиг залгилж

	Хэдэр жаврыг уяртал зүсэлж

	Хэрлэн гол мэт талдаа урсан

	Хэн гуай нь ингэж жаргаа бол доо.

	 

	*

	 

	Мөнгөн аяганы мөөрөн амсрыг

	Мөрлөж гарсан тасам гэлтэй

	Мөнх л тэнгэрийн магнайг хагалж

	Мушгиж зурсан гялбаа гэлтэй

	Цанын мөр хөвчийн жим шиг

	Цайран дүнхийх хөтлийг давжээ.

	Цанын мөр хөдөө сайхан

	Цайдам талыг хөвчлөн оджээ...

	Хүчит далиа өргөн дэлсээр

	Хүрэн бүргэд дээшээ хөөрөв.

	Жигүүрийн эрээр өндөр авч

	Жихүүн агаарт дураар цойлов.

	Хурган үүл мэт хурган тогтож

	Хурмаст тэнгэрийг эзэгнэн хөвөв.

	Хурц л нүдний хараа шалган

	Хунгарт хөндийг эргэн нисэв.

	Тэнгис далай мэт энгүй талын

	Тэгшрэн цэлийх буурал мандалд

	Тэргүүн өндөр сэлэх хүнийг

	Тэр бүргэд өндрөөс ажив.

	Хусны сайныг хөлөглөн унажээ.

	Хулсны сайныг таяглан барьжээ.

	Хуй шиг исгэрч хулан шиг хурдална.

	Хурга шиг номхорч, хун шиг гэлдэрнэ.

	Усандаа тэлмэн, загас сайхан

	Ууландаа тэлмэн, согоо сайхан

	Үүлэндээ тэлмэн, бүргэд сайхан

	Үүн шиг хүмүүн талдаа сайхаан.

	Хайрам жаврыг халуун амьсгалаар

	Халтал цоргин талаа амилуулж

	Бүргэд үүрлэх онгон хөндийд

	Бүүвэйн дуу шиг урсан урсах

	Тэр хүмүүн болзоонд яарсан

	Тэргэл хонгор бүсгүй байжээ.

	Тэнгисийн цахлайг талдаа орлон

	Тэгтлээ ниссэн шувуухай байжээ.

	 

	*

	 

	Өнөөдөр Мөнхөө хэзээнээс ч илүү

	Өнгө жавхаа баяртай байлаа.

	Өөдөө цойлсон бүргэдийн халиатай

	Өрнөсөн бодол нь айлсан явлаа.

	Цамхаг өндөр ордон савтай

	Цагийн зүү шиг завгүй хөлтэй

	Цаасан шид эрдэм номтой

	Цагаан хотдоо элгэн хайртай ч

	Эрдмийн ширээгээ эзгүй орхиж

	Эрээн цааснаас эрслэн холдож

	Ээрэм талдаа эзэгнэн буусны

	Энэ л жаргалыг амсан явлаа.

	Хөдөө гэдэг сайхан нутгийн

	Хөг аяыг чагнан чагнаж

	Хөх номин тэнгэр гэдгийн

	Хөвсийх мандлыг ажин ажиж

	Тураг шувуудын онгон далавч

	Туулах талын онгоссон аяс

	Туулай хярж, адуу дэлхэвч

	Туждаа дүнсийх хөндийг хайрлаж

	Хотын дууны богино аянд

	Хорвоог магтан дуулж явлаа.

	Эв муутайхан холбосон дуундаа

	Эргээд өөрөө уярч явлаа.

	«Хорвоо, хорвоо, хорвоо

	Хос ижилгүй төрсөн хорвоо

	Хоршиж нийлсэн түмэн өнгө

	Хүлэг морьтой, хүнтэй хорвоо.

	Хонхон цэцэг биндэрьяатай

	Хоолойн бүүвэй, найраг дуутай

	Хүний тархинд оюун бодолтой

	Хүслээр төрсөн баян хорвоо.

	Хорвоо, хорвоо, хорвоо

	Хот хөдөө хосолсон хорвоо

	Холтой ойртой, уултай талтай

	Хотон бүрд, нууртай хорвоо.

	Өөхөн цагаан мөнгөн сартай

	Өвлийн жавар, цасан талтай

	Хан тэнгэр, алтан нартай

	Халуун зун, ногоон хөвчтэй...»

	Ингэж Мөнхөө баясан дуулна

	Ирэх салхиар чимээ чагнаж

	Голиот өндрийн араар сэмхэн

	Горьдсон харцаа хаялан явна.

	Тэгж Мөнхөө баясан дуулна.

	Тэнүүн талдаа сар шиг гэрэлтэж

	Тэртээх өндрийн сугаар сэмхэн

	Тэмдэгт харцаа хаялан явна.

	Учир гэвэл сайхан Гангаа

	Уурга авсан ороо морь

	Умрын борооны дараах үүл

	Учран золгох хүний сэтгэл шиг

	Эрслэн буух өндрийн шуурга

	Эзэндээ яарах хангал хүлэг.

	Эвхрэх үер боолтын ус шиг

	Энэ л хавьд ирэх ёстой байв!

	Талд төрөөгүй ч талыг мэднэ.

	Талыг тэгэвч таниагүй явжээ.

	Хөдөөд төрөөгүй ч хөдөөг мэднэ.

	Хөдөөд тэгэвч дасаагүй байжээ.

	Хар л даа, ийм сайхан хөдөө

	Хаж мөнгөн цаст сайхан хөдөө

	Ханатлаа залгилах агаарт сайхан хөдөө

	Харам сэтгэлгүй хар утаагүй хөдөө!

	 

	*

	 

	Таж манхан тэнгэр ахайн

	Асарлан гэрэлтэх оройд

	Тахилга их наран хаан

	Аав шиг тохитой заларчээ.

	Тавьсан хараа агшнаа алдарч

	Бүргэдийн далавч сульдам

	Талын эн эзгүйрэн тэлж

	Цасан ширхэг хялмаарчээ.

	Хаялан буух өд сөд мэт

	Цасан түмэн хялмаа

	Хязгааргүй талын сэлүүнд

	Хөвөн хөөрөн явнам.

	Гуравхан балчир насандаа

	Гутахыг мэдэхгүй тоглох

	Аавын цовоо үрс мэт

	Алиалж наадан байнам.

	Хан огторгуй ийм л

	Номин далайн мандал,

	Хадган сороор тунарсан

	Өнгөтэй сэн байжээ.

	Хатан нарыг магнайдаа

	Хадаан залаад ингэж

	Хаш магнаг хоёр шиг

	Хосолдог сон байжээ.

	 

	*

	 

	Хүслээр төрсөн хорвоог дуулан

	Хүйтэн хөндийг дулаацуулж явсаар

	Хүрийг өгсөж даваанд гараад

	Хүлэг цанын жолоог татлаа.

	Голиот өндрийн баруун сугаар

	Гозолзон наашлах тэр юу вэ?

	Хуурай цөлөөр сум мэт харвах

	Хулан шиг жирийх хар юу вэ?

	Өлссөн харцага өдийг хумхин

	Өнчин болжмор элдэж байна уу?

	Өвгөн бүргэд үнэг харчхаад

	Өндрөөс уруудан дайрч байна уу?

	Хэн нэгэн нь төмөр шувуугаар

	Хээрийн зугаалгад ингэж явна уу?

	Хэцүү хүлэг хүнээс мултарч

	Хэт нутгаа хариас зорьж

	Хээтэй гүвээг хэрчин давж

	Хэц хөндийг хэгжин гүйнэ үү?

	Үгүй буй заа, ойртоод ирлээ

	Үерийн хур мэт дөхөөд ирлээ

	Үрлэн цэгээс томроод ирлээ

	Үүрийн гэгээ мэт тодроод ирлээ.

	Ажиглаж лавлаваас хүн байлаа

	Ахиулж харваас цаначин байлаа

	Тэгэлгүй яах вэ, Гангаа лавтай

	Тэргэл Мөнхөөд яарсан нь байлаа.

	Автомат удирдлагын төвөөс шилжиж

	Адуулж хариулах малаас холдож

	Адиваа докторыг дагаж ажилласаар

	Арван таван сар болжээ.

	Энэ завсар Гангаадарийн

	Элдвийг үзсэн нь лавтай билээ.

	Эрээн тархийг задлах лабораторид

	Эрх биш заримыг сурсан билээ.

	 

	*

	 

	Ганга хотын баруун босгонд

	Гангаанай мөрний нөгөө эрэгт

	Галын гэрэл улалзах газар

	Галибар зандан шугуй бий.

	Галибар зандан шугуй дотор

	Газрын чимэг хотхон бий.

	Газрын чимэг тэр хотод

	Хасарваань нарилмид ордон бий.

	Нарилмид хасарваань ордон дотор

	Найман зүгийн зочид бий.

	Найман зүгийн тэр зочид

	Нарангийн амралтад амарч бий.

	Адиваа доктор Гангаадарьтай

	Амрах ажиллахаар Наранд иржээ.

	Халуун орны энэ хотоос

	Харих өдөр нь өнөө байжээ...

	 

	*

	 

	Харз ханзарч яргуй нүдэлж

	Ханшийн ногоо талд соёолж

	Хайрын сэтгэл зүрхэнд төлжих

	Хаврын улирал уянгатай сайхаан.

	Цэгээн манхан тэнгэр тунарч

	Цэнхэр уулс униарт дунсайж

	Цэн цэнгийн бороо шаагих

	Цэцгийн зун найртай сайхаан.

	Найргийн мөр шиг шувууд зэллэж

	Навчны биед хяруу сагсайж

	Настны сэтгэлд бодол шивнэх

	Намрын хоногууд учиртай сайхаан.

	Өргөн талд минь цас хөрлөж

	Өглөө оройд жавар тас хийж

	Өлчир бие өд шиг хөнгөрөх

	Өвлийн өдрүүд зугаатай сайхаан.

	Уянгад наларч, найрт онгирч

	Уйтгар гунигт сэтгэлээ өвтгөж

	Уулын цасанд зугаацан хөгжиж

	Уудам хорвоод амьдрах сайхаан.

	Дөрвөн цагийг эзлэн төрсөн

	Дөрвөн хүслийг эрхэмлэн өгсөн

	Дөмөн үүрсэж Гангаанай урссан

	Дөлгөөн Гангын нутаг сайхаан.

	Гангачууд тэгэвч энэ нутагтаа

	Галуу чуулж, тогоруу «өвөлжих»

	Мөнгөн хяруу, мөс цасгүй

	Мөнх л дулааны улирал бүтээжээ.

	Наран хэмээх энэ л хотод

	Нартын өвлийг хөл хорин

	Найрлан цэлэлзэх Гангаанайн эрэгт

	Намар хаваргүй зуныг бүтээжээ.

	Мөс цасыг үзээ нь үгүй

	Мөнх ногоон Африк тивийн

	Үзвэр бүхий нэгэн ёсны

	Үзэсгэлэн нээсэн мэт болжээ.

	Нарангийн орчин дөрвөн зүг

	Найман зовхист сан ажиллана.

	Нарнаас хураасан элч дулааныг

	Нарны сангаас хот руу шахна.

	 

	*

	 

	Буурал улиангар Энэтхэг асрина

	Буман газрын агар зандан

	Буйд Синайн мөнгөн харгана

	Будант Нилийн сүмбэр хуш

	Ахай өвөг алиа сармагчин

	Алс Мисирийн бөгтөр тэмээ

	Африк шугуйн эрэлхэг барс

	Амзак нутгийн улаан ирвэс

	Нарангийн цэцэрлэгт хуран бий.

	Найз бололцон ижилдэн бий.

	Намар өвөлгүй тэр л нутгийг

	Насны Африк гэж эндүүрэн бий.

	 

	*

	 

	Үглээ болжмор царцахаар өвлийг

	Үйлийн үргүй намар, хаврыг

	Үрээ морины цагийн газарт

	Үгүй болгох амаргүй байсаан.

	Гангын Африк хэмээх хочтой

	Нарангийн амралт ийм орон билээ.

	Ган гачиггүй дөрвөн цагийн

	Нарангийн зун ийм улирал билээ.

	Адиваа доктор Гангаадарьтай

	Амралтад долоо хоносон байжээ.

	Амралтаа дуусаад хот руу, өнөөдөр

	Амины «галуугаар» буцах байжээ.

	Докторыг явуулчхаад залуу эр

	Дороо цанатай «хараацай» хөлөглөж

	Молцогийн тал руу жирэлзэн очиж

	Мөнхөөлэйг тэнд угтах байжээ.

	 

	*

	 

	Тосох хүн тоогүй удаж

	Тоост л замын болзоонд алдаж

	Тоотой цагаас ийн хождож

	Торомгор бүсгүйг юунд хүлээлгэв.

	Угтах хүн урамгүй удаж

	Урт л замын болзоонд саатаж

	Учрахын цагаас ийн хождож

	Ухаант бүсгүйг юунд хүлээлгэв.

	Хүүхэн Гангаадарийг тосон очлоо

	Хүслийн очтой нүдээр харлаа

	Хүзүүдэж тэвэрсэнгүй, бас зэмлэсэнгүй

	Хүндэтгэн мэндчилж гараа өглөө.

	Угаасан мөрнийхөө урсгалыг дагасан

	Уужим сэтгэлийн нь толь болсон

	Ухаалаг дөлгөөхөн харцтай залуу

	Уучлалт эрэн хүлээсэн бүсгүйг

	Уул шиг цээжээр нөмрөн зогслоо.

	Хөндийн агаарыг шингэртэл амьсгалж

	Хөлийнхөө цасыг чахартал жийж зогсоод

	Хөмсгөө зангидан бодлогошрон байж

	Хотод учирсан явдлыг ярилаа.

	— Өчигдөр сүүдэр ший хараад

	Өвгөн өөрөө ном жаахан үзээд

	Өрөг тоглож арван хоёр хүргээд

	Өрөө өрөөндөө орж амарсан юм

	Иймээ тийм ээ над юм дурсаагүй

	Ийшээ тийшээ явна гэж яриагүй

	Их хэтрээгүй гуравхан хундага уусан

	Ирэх зочин миний санахад үгүй байсан.

	Өнөөдөр би зургаа хүргэж босоод

	Өглөөний дасгал хийе гээд очсон чинь

	Өрөө нь цоожтой цонх нь хаалттай

	Өвгөн зурвас ч үгүй алга байсан юм.

	Нарны битүүд цэгээн агаар амьсгалах гэж

	Нарсны шугуйд очсон биз гэж хүлээлээ.

	Наран хотод тэгээд доктороо сураглаж

	Нааш цааш хэдэн хүнтэй уулзлаа.

	Алга. Тархины сантай холбоо барьж

	Адиваа доктор үзэгдэнэ үү гэж лавлалаа.

	Ашгүй эрт байсан ч түрүүчийн хүн

	Алтангэрэл очсон байв. Надтай ярилаа.

	 

	*

	 

	Тэр бүгдийг чимээгүй сонссон бүсгүй

	Тэгээд алга уу гэж яаран асуув.

	— Тэгсэн чинь арвын үед Гангаас өөрөө

	Тэнд оччихсон ярьж байна гэж хариулав.

	— Үүр цүүрээр юунд л тэгтлээ

	Үглээ болжмор шиг яараа юм бэ?

	Үүрийн таван жингээр эртэлж

	Өвгөн хаашаа яараа юм бэ?

	— Нүүдлийн гурван өргийн дараа

	Нүд аньсангүй нойр нь хулжсан гэнэ.

	Шинжлэн судалж буй ажлаа бодсоор

	Шинэ санаа олж баярласан гэнэ,

	Лаборатори өрөөндөө очиж тухлан

	Лавлах хэрэгтэй гэж шийдсэн гэнэ.

	Ингэж Гангаадарь хариу ярилаа.

	— Иш хачин хүн шүү гэж Мөнхөө гайхлаа.

	— Аавын чинь өрөө лабораториор ороод

	«Алга» гэж над хэлсэн болохлоор

	Алтангэрэлтэй миний ярих үед

	Арайхан ирээгүй байсан бололтой.

	— Идэр биш ч далан нас гэдэг

	Эр дунд ануухан л үе юм сан.

	Сонин юм даа тэгж явдаг л байж

	Солио зөнөг нь эхэлсэн юм болов уу.

	Мартсанаас миний хөөрхөн зангууг

	Манай аав үүрээр бас сандрааж дээ!

	Маш нарийн цаг дэглэм барьдаг

	Мантгар хөөрхөн амьтан шүү гэж өхөөрдсөнд

	— Үгүй Зангуу чинь өрөөндөө гав ганцаар

	Үүргэлчихсэн хэвтэж байна билээ шүү.

	Үүрээр аав чинь алтан нойрыг нь сэрээж

	Үргээж босгожээ, гэж залуу хариулав.

	— Яалаа гэнэ ээ, Зангуу өрөөндөө гэнэ үү!

	Яавч тэр ааваас хоцрох учиргүй сэн.

	Ямар нэгэн сонин явдал л болж дээ!

	Явахдаа аав түүнийг орхисон удаагүй сэн.

	 

	*

	 

	Залуу хосын ярианд байгаа

	Зангуу хэмээгч нь нохой билээ.

	Адиваа доктороос салдаггүйн учир

	Амьтад зангуу гэсэн болой.

	Арзгар хурц хашийн цагаан соёотой,

	Загзгар жаахан шөрмөс болсон биетэй

	Зантгар гэгч биедээ томдсон толгойтой

	Зангуу гэгч тийм л нэгэн нохой доо.

	Мантгар гэгчийн өхөөрдөж илэм хамартай

	Тонтгор гэгчийн өндөр мууран хондлойтой

	Сагсгар шээгэн уртаа гэгчийн үстэй

	Сарлагийн тугал шиг пөөнөгөр эвий амьтан даа.

	Дүр байдлаар сарлагийн тугалтай төстэй ч

	Дүйж жишихээргүй навтгар болхи хав л даа.

	Арайхан зогсох нялх тугалын хөл дундуур

	Аажуухан гуйх тийм л жаахан монтгор доо.

	Мөнхөө бүсгүй Гангаадарьтай

	Мөнх л тэнгэрийн дор хүүрнэн зогсоно.

	Мөгөөрс нимгэн хээрийн шувуу жиргэж

	Мөр цаснаас дурайн, салхи амтагдах

	Мөч бүрийг сэтгэлд тогтоон саатна...

	 

	*

	 

	Тэгээд удсан ч үгүй хулсан таяг

	Тэнгэрийн гялбаа мэт гялалзлаа.

	Тэнгис мэт цас энтээ чахарч

	Тэд Гангын зүг хурдаллаа.

	Уг нь наран хантайрч

	Улаан гэгээ тасартал

	Ухаа толгод хэсэж

	Уралдъя гэсэн нь яалаа.

	Унасан талаа эзэгнэн

	Үүл шиг хуйрсан гүйж

	Уурга алдам жаварт нь

	Үйе ээ гэсэн нь яалаа.

	Хурын хоёр ангир шиг

	Зэрэгцэнхэн хөвж

	Хунгийн өд шиг цасан дээр

	Цэнгэе ээ гэсэн нь яалаа.

	Хутаг өлзий орших

	Хурмаст нартай ханьсан

	Хотын чимээг мартагнан

	Жаргая аа гэсэн нь яалаа.

	Адиваагийн адлыг сонсоод

	Мөнхөө тав алджээ.

	Ариун цагаан сэтгэлд нь

	Совин нэгэн татжээ.

	Тэр совин цагаан биш

	Хэрээн сүүдэр шиг хар байжээ.

	Тэр сүүдэр толгой дээр биш

	Хүүхний зүрхэнд онож тусжээ.

	Хэрээн дуугаар нуурын ангир

	Дүрвэнэ үү гэлтэй тэд зугтав

	Хээрийн талыг хээрт нь орхиод

	«Дөрөөнд босож» Гангыг зүглэв.

	Тэдний өөдөөс шувуун хөлөгтөн

	Тэнгэр газрын завсраар айсуй

	Тэртээх Гангаас зорьсон бололтой

	Тэнгисийн цахлай мэт хальсаар айсуй

	Үнэхээр тэр бээр «цахлай» унажээ.

	Үүлгүй тэнгэрээс үүргэлэн дүнсийх

	Цасан талд цас бударгасаар

	Цанан дугуй дэвсэн буужээ.

	Атомын цэнэгтэй аварга «цахлайг»

	Аянд хөлөглөсний учир нь юу вэ?

	Аялалд гарсан хоёр залууг

	Амдаж тоссоны хэрэг нь юу вэ?

	Зандан профессор яаралтай элч

	Зарж илгээсэн нь тэр байжээ.

	Адиваа докторын хэрэг болчхоод

	Асуулгаж гүйлгэсэн нь энэ байжээ.

	Зарагдсан элч тархины сангийн

	Зарлага Алтан гэгч байжээ.

	Зарлага Алтан Адиваад өнөөдөр

	Зар хүргэх гээд чадаагүй байжээ.

	Өргөн мөрний зүүн эргээс

	Өнөөдөр өөртэй нь арван цагт

	Өвгөн утсаар ярьсан тухай

	Өмнөх элчид Гангаадарь ярив.

	Алтан түүнийг хачирхан сонсоод

	Ачааны «цахлайн» зүг явлаа.

	Ачааны «цахлайд» ачиж ирсэн

	Атомын хоёр «ангирыг» гаргалаа.

	Бага гар, дунд гар

	Бас их гар, гурван зүйл

	Гар гарын төмөр хүлгүүд

	Гангын тэнгэрт хөөрдөг бөлгөө.

	Уулаас ганцхан хүнд зориулсан

	Бага гарын хөлөг гэж бий.

	Угсарч хоёрлоод сундалж явдаг

	Дунд гарын хөлөг гэж бий.

	Арынх нь тэвшинд ачаа ачдаг

	Их гарын хөлөг гэж бий.

	Алтан зарлага тийм хөлгөөр

	Адивааг эрж ирсэн бөлгөө.

	Атомын хоёр «ангир» хөдөлж

	Ачааны том «цахлай» хөөрөв.

	Төмөр гурван шувуу нисэж

	Төрөл зургаан далавч халив.

	Очсон чинь Адиваа доктор

	Аанай л мөн алга байжээ.

	Ингээд л эрэх хайх сураглах

	Их ажил эхлэх болжээ.

	Зандан профессор ослоос хамгаалахын

	Залаан урт сахалтай өвгөн

	Наран хотод болсон явдлыг

	Нарийвчлан асууж лавлаж билээ.

	Ярьдаг утасны дуу хураагчийг

	Яаравчлан шалгуулж өглөөний яриаг

	Олуулж дахин сонсжээ тэд

	Адиваа доктор үнэхээр ярьжээ.

	Адиваа тэгэвч ажлын тасалгаа

	Амралтын өрөө, хоёр лаборатори

	Ерөөс тэр хүн тархины сандаа

	Ер нь зүглэж ирсэнгүй байжээ.

	Наран хот руу хүмүүс илгээж

	Нарийн чанд үзлэг хийлгэв.

	Өв тэгш багаж бүхий

	Өнөө хүмүүс хоосон эргэв.

	 

	*

	Гадаад далайд живчхээгүй нь үнэн.

	Газрыг цоолоод орчхоогүй нь үнэн

	Хасарваань ордны хаалга хатавчинд

	Хадаас болоод шивчхээгүй нь үнэн.

	Мөгөөрс нимгэн шувуунд хувираад

	Мөнх л тэнгэрт ниссэн нь бус

	Мөрөө баллах шидтэй амьтанд

	Мөнхөөгийн эцэг булаагдсан байлаа.

	Нуухтай нүдээ дутуу аньж

	Нуугьтал хурхирах Зангууг харин

	Нууцыг тайлах хэсгийн гишүүд

	Нарангийн амралтаас авч одлоо.

	Өглөө эртлэн анд мордож

	Өнөө хоёрыг ажиж явсан

	Өвгөн бүргэд далавч сульдан

	Өлөн ухаад буух цагаар

	Өвлийн богино өрөөл наран

	Өрнө урд руу өнгийн тонгойж

	Өлөн салхин хуурай мөчир

	Өвсний толгойд шивнэх үдшээр

	Хотын гудамд машин шуугьж

	Хотын дээгүүр «шувууд» дүүгэж

	Доод газар атом цэнэгтэй

	Доривт тарамвай суналзах цагаар

	Занданы өрөөнд Гангаа, Мөнхөө

	Залуу туслахууд, хөгшин зөвлөхүүд

	Чуулан яриад эцсийн нэгэн

	Чухал шийдвэр гаргаж байлаа.

	 

	[image: Image]

	 

	 

	Хөөрхөн Зангуугийн амь насыг

	Хөнөөж хороохгүй тархийг нь задалж

	Болсон явдлын учир сэлтийг

	Болгоож тогтоохоор шийдэж байлаа...

	Атом цэнэгтэй нарийн ажлын

	Ахлах лабораторид хүмүүс орлоо.

	Асар басар нохой хочтой

	Алиа Зангууг аваад орлоо.

	Хөөрхөн хавандаа халаад өмсгөж

	Хөлд нь хүртэл оймс тааруулж

	Хөндлөн өвөөлж толгойны нь үсийг

	Хөмсөг сахлыг нь хуссан байлаа.

	Хавантай юм шиг зантгар толгой нь

	Харин өхөөрдөм жижиг болжээ.

	Тэгэвч биедээ нэг л зохихгүй

	Тэр ч байтугай инээдтэй байжээ.

	Ийм ажлын үеэр гэвч

	Инээх завтай нь хэн сэн билээ.

	Өхөөрдөм Зангууг шоолох нь бус

	Өрөвдөж дотночлох хэрэгтэй билээ.

	Зангуу нохой хөөрхөн амьтан

	Зайлуул их л гунигтай байлаа.

	Заяасан ханиа алдсан нохойн

	Завсаргүй зовлонг эдэлж суулаа.

	Нүд нь гархилан нулимс хуржээ.

	Нүцгэн толгой нь доош унажээ.

	Сүүлээ буулган тас хавчиж

	Сүр сүлдгүй уруу явжээ.

	Заслын ширээг хүмүүс тойров.

	Зангуу нохойг дээр нь гаргав.

	Зандан өөрөө хавын тархийг

	Задалж унших ажлыг голлов.

	Үхсэн амьтны тархийг задалж

	Үргэлж мөнхийн усанд агуулж

	Атом цэнэгийн авай дурангаар

	Ажиглаж унших амаргүй боловч

	Увдист аргаар нохойг унтуулж

	Уураг тархийг нь нээн задалж

	Зүгээр шуудхан «мөрдөх» гэдэг

	Зүйргүй бэрхтэй ажил бөлгөө.

	Ажил хэдий бэрхтэй боловч

	Адиваа докторын мөрийг гаргах

	Ганц найдвар Зангуугийн толгойд

	Гацаж нуугдсан нь магадтай бөлгөө.

	Итгэл найдвар, Мөнхөөгийн аав,

	Ид шидтэй шөнийн хулгайч

	Тохиолдсон адлыг эрж олохоор

	Тархины сан ингэж босжээ.

	Алга болсон эзний нь төлөө

	Алтан амийг нь хөнөөхгүй гэж

	Сайхан Мөнхөөг дахин бас

	Санааны хямралд оруулахгүй гэж

	«Асар басрыг» амьд үлдээхээр

	Анхаарал хүч зарсан нь энэ ээ.

	Урьд өмнө цөөхөн хийгдсэн

	Ултай хагалгаа эхэлсэн нь тэр ээ.

	 

	*

	 

	Хүний тархинд түмэн зүйлийн

	Хүжийн гал мэт голомт байдаг.

	Хүжийн гал мэт голомт болгон

	Хүний амьдралын хуудас байдаг.

	Адгуус гэвэл хүн шиг биш,

	Алив явдлыг амархан мартаж

	Амьдарсан замаа эргэцүүлдэггүйн учир,

	Ассан голомт нь цөөхөн байдаг.

	Зөвхөн сүүлийн үзсэн харсан

	Зөн совин, дадал заншил

	Мал нохойн тархины хальсанд

	Маш энгийн бичигдсэн байдаг.

	Ийм учраас нарийн ялгарал

	Их задрал хэрэггүй юм гэж

	Өнгөний түмэн эсийг дурандаад

	Өглөөний явдлыг тогтоочихно гэж

	Наадах хэдэн голомтыг самнаад

	Нарангийн явдлыг мэдчихнэ гэж

	Зандан доктор их итгэлээр

	Завдаж шуудсан учир тэр ээ...

	Зангуу нохойн гавлыг задалж

	Залуу хавын тархинд хүрэв.

	Тэнгисийн мандал шиг цайрах тархинд

	Тэнгэрийн од шиг эсүүд улалзав

	Голомт унших аппарат залгалаа.

	Голын дуран дээр өвгөн суулаа.

	Тэмдэглэл хөтлөхөөр Мөнхөө, Гангаа

	Тэргүүтэй олон туслахууд суулаа.

	Тэгсэн чинь ярьдаг юм биш

	Тийм ч амаргүй ажил байлаа.

	Хөндийд хуарагнасан түмэн цэргийн

	Хөдөөд асаасан мянган гал мэт

	Хөхөвтөр бор хальсаар дүүрэн

	Хөвчилж ойсон голомт байлаа.

	Зангуу нохойн ер бишийн

	Зантгар өвөөлж толгой дотор

	Тун нарийн хальс байжээ.

	Тэр нохой ухаантай байжээ.

	Оонод зорьсон хөвчийн гөрөөчин

	Овоо болгоныг шүүрдэхийн адил

	Орхиж алдахаас эмээсэн Зандан

	Ойрын голомтоос эхлэн сийчив.

	Учрахын хүслээр бадарсан голомт

	Уулын цэцэг мэт олон байлаа.

	Учир гэвэл Зангуу нохой

	Адивааг ингэтлээ санасан байлаа.

	Өвгөн уйгагүй шүүрдэн шүүж байна.

	Өнгийж харах биш өрөөлдөн задалж

	Голомт болгоныг дуустал төнхөж

	Голын дурангаас салахгүй сууж байна.

	 

	*

	 

	Хүний тархин дахь нэгэн голомт

	Хүй их явдлын нэгдэл билээ.

	Холбоо сүлбээтэй зуун мөчрийг

	Холбож тогтоосон царс билээ.

	Гэтэл нохойн ухаан гэнэн,

	Гэнэдэж мартах нь хурдан учраас

	Тархины голомт аварга царс биш

	Тааны бут мэт жижигхэн билээ.

	Өөр нэгэн шалтгаан хэмээвээс

	Өчнөөн түмэн явдлыг холбож

	Адгуусны тархи чаддаггүй учир

	Асах голомт нь авсаархан билээ.

	Зангуу нохой гэвч ангид

	Зантгар том толгой байжээ.

	Ярьж хэлдэггүй ч ухаан гэдэг нь

	Яах аргагүй өөр байжээ.

	Зантгар Зангуу залуу явсан

	Балчир үеэ дурссан нь их байв.

	Зайлуул Адиваад эрхэлж агсан

	Багын явдлаа санасан нь их байв.

	Адиваагийнд анхлан өргөгдөж ирсэн

	Адал сонин үлгэр явдал нь

	Наран хотод дурсагдсан бололтой

	Нарийн хальсны өнгөнд байж байв.

	Тэнд болсон наргиант үйлийг

	Тэмдэглэн энд хүүрнэсүгэй

	Тэр тархины судар бичгээс

	Тэрлэн хуулж өгүүлсүгэй:

	«Мөрөн Гангаанай мөрлөн урсана

	Мөнх л тэнгэрийг тольдон урсана

	Мөргөцөг эрс эргийн зүлэгт

	Мөнхөө бүсгүй зугаалж хөлхөнө.

	Хүүхний хөдөлгөөн ялдам агаад

	Хүсэл тэмүүллээр харц нь бялхана.

	Хүүхэд шингэн царай нь гэрэлтэж

	Хүний үр тэр хөөртэй алхална.

	Тэр бүсгүйн урсах харцыг

	Тэрлэсэн шүлэг мэт хөдөлгөөн бүрийг

	Тэхийн толгой мэт ихэмсэг хэр нь

	Тэнгисийн улиангар мэт уран дүрийг

	Гангаанай мөрний ногоон эрэгт

	Галибар Зандан модны сүүдэрт

	Гал шиг цоргих нарнаас буруулан

	Ганцаар хэвтсэн Зангуу харж байв.

	Айлын дүрсгүй хүүхдэд чулуудуулж

	Атгах бүргэдийн сүүдрээс цочиж

	Атигар бага гэж тайган халтар

	Аварган нохдод хэмхэгддэг хавд

	Хүний орчлонд хүнтэй холилдох

	Хүслэн гэнэт төрдөг байна аа.

	Энэ бүсгүй шиг эзэнд очоод

	Эрхлэх сэн гэж бодогддог байна аа.

	Чи намайг тоохгүй дээ гэсэн шиг

	Чингээд хавхан гуниглуун нүдээр

	Мөнхөө хүүхэн рүү харан харан

	Мөнгөн нулимстай хэвтэж байна аа.

	Тоосрох хорвоо эргэсээр бөлгөө

	Торгон тэрхэн агшин мөчид

	Тэнгисийн улиангар сайхан бүсгүй

	Тэр нохойг олж харав аа.

	Хошуу цорвойн гараа тоссоор

	Хурдаа сааж зөөлөн явсаар

	Өхөөрдөм пөөнөгөр тэр хав руу

	Өлмий дээрээ хүүхэн очив оо.

	Хуйнаас бусгах унага мэт аймхай

	Хувь заяа шигээ зэрлэгшсэн хав

	Нүдэнд нь дулаан харагдсан хүнээсээ

	Нүгэл бодож зугтан одов оо.

	Тоотой нас нь тун багахан

	Томоогүй байжээ Мөнхөө тэгэхэд

	Алиа наргиа ааш нь хөдөлж

	Араас нь учиргүй элдэж гарав аа.

	Шоовдор юм гэж шоолж бодсонгүй

	Шороотой юм гэж хөөж үзсэнгүй

	Өлсгөлөн юм гэж дээрэлхэж санасангүй

	Өхөөрдөж наргисан нь л тэр байв аа.

	Хулгана шиг паацгар хав таваргавч

	Хулан шиг бүсгүйд дороо гүйцэгдэж

	Худлыг хийгээгүй ч дарлагдаж явдаг

	Хувь заяандаа гомдох шиг болов оо.

	Хав зогтусан хагас эргэж

	«Хар хур» хэмээн гэнэт дайрсанд

	Томоогүй хүүхэн уулга алдаж

	«Тоглосон юм» «тоглосон юм» гэж сандарлаа.

	 

	*

	 

	Бүсгүйн дуу ялдамхан болж

	Бүлтгэр хавыг учиргүй аргадав.

	«Хав аа, хав!» гээд чулуудаж айлгах

	Хар санаа тэр дунд багтаагүй байв.

	Эзэнтэй болчхоод өвөр дээр нь

	Эрээн зоогоо илбүүлж хэвтэх

	Энд тэнд нь тойрч гүйгээд

	Эзэндээ эрхэлж өхөөрдүүлж тоглох

	Хавхан түүнийг сүүдэр шиг дагадаг

	Хачин сэтгэл нь хайлан зогсов.

	Хамт явдаг мөрөөдөл нь биелэх

	Халуун зөнгөө чагнан зогсов»...

	Ингэж хав Мөнхөөтэй учирч

	Их эрдэмтнийд ирсэн байжээ.

	Их хүнтэй ижилдэн дасаж

	Итгэлт эрхэм Зангуу болжээ.

	 

	*

	 

	Тэр болгон биш ч нохойн тархинд

	Тэмцэх амьдралын гэгээн мөрүүд

	Хар дарсан аймшигт зүүд

	Харанхуй шөнө, эмгэнэлт явдлууд

	Эргэцүүлж тойрсон бодол үгүйгээр

	Эгнэсэн голомтод бичигдсэн байлаа.

	Эрээн алаг тэр голомтыг

	Эрдэмтэн мэргэд уншиж суулаа.

	Эрх л хавын тархины хальснаас

	Эзнээ гэсэн хайрыг оллоо.

	Эрхэм Мөнхөө, Гангаа хоёрт

	Итгэж дассан журмыг оллоо

	Эзнээ эргэж үзэхгүй байх гэж

	Эмээж хугарсан зоригийг оллоо.

	Эргээд эзэн минь ирээч дээ гэсэн

	Элгэн халуун гуйлтыг оллоо

	Гэтэл Зангуу Адиваа доктороос

	Гэнэт биш олон салсан байлаа

	Ингэж мөрөөдөхийг нь бодоод үзэхэд

	Энэ их учиртай салалт байлаа.

	Зандан тэд ингэж шийдээд

	Завсаргүй гурван хоног эржээ

	Зангуугийн тархинаас Нарангийн явдлыг

	Заавал олох гэж итгэж эржээ.

	Зургаан тивийг лавтай гаталж

	Зуун голыг усаар туулах

	Удаан хугацаа өнгөрч одсон ч

	Урагш ажил явахгүй байлаа.

	Тэгтэл гэнэт Занданы өмнө

	Тэргэл сар шиг голомт учрав

	Тэргэл сар шиг тэр голомтыг

	Тэрлүүлж уншихад урам бадрав.

	«Өвлийн өглөөний наран хөөрч

	Өвөлгүй зуны дулаан баагьж

	Тохилог засалтай өрөө налайж

	Дотор нь Зангуу өрвийж хэвтэнэ.

	Хар дарсан зүүд үү гэлтэй

	Хачин нэгэн явдлын учрыг

	Эргэн эргэн бодоод олохгүй

	Элдвээр зовон шаналж хэвтэнэ.

	Зангуу эвшээж оцойн суугаад

	Зантгар толгойгоо сэгсчин босоод

	Гангааг эрж Гангааг дуудаж

	Гаслах маягтай гурвантаа ульж байна...»

	Энэ голомтыг бүхэл хэргийн

	Эх сэжүүр лавтай мөн гэж

	Мөнгөн толгойтой Зандан урамшив.

	Мөнхөө хүүхэн, Гангаа урамшив.

	Ойн мөөг шиг цагаан халаадтай

	Олон туслах зөвлөхүүд урамшив.

	Олныг ослоос хамгаалах газрын

	Онцгой тушаалтан дарга нар урамшив.

	Их хэргийн судас баригдсанд

	Их багагүй ийн урамшив.

	Их эрлийн эхэн гарав гэж

	Ихэс доодгүй тийн урамшив.

	Нөгөөх голомтыг ухан төнхөж

	Нөхцөж нийлсэн холбоог шалгаж

	Салаа таван голомтын дундаас

	Санасан эрлийн улыг олов...

	Бэсрэг нохойн тархин дотор

	Бичигдсэн ном юу хүүрнэнэм.

	Эрээн хальсны таван голомт

	Этгээд сонин юу гэж хөөрнөм?..

	Өгүүлэх нь:

	«Хот хороо шиг тал налайж

	Хоттой хонь шиг хот налайж

	Өндөр тэнгэрт сар хөдөөлөх

	Өвөлд бүслүүлсэн зун байлаа.

	Далай шиг цэлийж далагнан урсах

	Далай их Гангаанайн эрэгт

	Наран хотын наран буудалд

	Наран гэрэлтэй нэгэн өрөөнд

	Адиваа, Гангаатай шатрын хөлөг дээр

	Ач тач үзэлцэж байлаа

	Зангуу нохой эзнийхээ өвөр дээр

	Замбуулингийн нар тэвэрсэн шиг суулаа.

	Хөлгийн шидийг бодож суухдаа

	Хөөрхөн хаваа эзэн нь эрхлүүлж

	Хулганын зоо шиг зоог нь илнэ

	Хуцын хамар шиг хамрыг нь илнэ.

	Дэлбэгэр хоёр чихийг нь имэрч

	Дэлтэй юм шиг хүзүүг нь таална

	Сахлаг пөөний сүүлийг нь шувтарч

	Сахал хурц эрүүг нь барина.

	 

	*

	 

	Зангуу нохой сэргэлэн нүдээр

	Залуу эрдэмтнийг харж байлаа.

	Харахад түвшин ч гүн хүндэтгэл

	Харцны нь гүнд нуугдаж байлаа...»

	Ингэхэд Зангуу Гангаад сайн

	Ижий мэт урьхан Мөнхөөд сайн

	Эзнийг нь таашаах хүн болгонд

	Эерүү зөөлөн ханддаг байлаа.

	«...Анхны өргөнд Адиваа хожигдов.

	Ахин нэхээд бас хожигдов.

	Өвгөн баахан урам хугарч

	«Өнөөдөр больё доо» гэж хэлж байна.

	Ингэсхийгээд тоглоом шувтарч

	Инээдэм наадам болцгоон тарж байна.

	Зандан Гангааг хаалга хүртэл

	«Зангууг» тэвэрсээр гаргаж өглөө

	Эрдэмтэн дараа нь зөөлөн сандалд

	Эрхэм Зангууг буулгаж тавиад

	Бичгийн ширээний ард очиж

	Бийрийн толгой мулталж суулаа.

	Юу гэж бодсоныг бүү ч мэд дээ

	Юу юугүй цаас дэлгэлээ.

	Будаг гаргаж бийрээ нийлж

	Будан шунхдаж зурж гарлаа...»

	 

	*

	 

	Угаас Адиваа зурагт дуртай ч

	Уран зургийн авьяас сайтай ч

	Унтах ёстой хүн маань ингэж

	Ус бийр болдог нь юу вэ?

	Хүнд төрсөн гэнэтийн бодол

	Хавын тархинд орохгүйн учир

	Энэ асуудлыг хариулах хариу

	Эрээн хальсанд үгүй байлаа.

	«Алаг нүдээрээ байн байн

	Атирч хэвтсэн Зангууг харна.

	Тэгээд тонгойно», үзвээс Зангууг

	Тэр зурагчин хуулж байна.

	«Зандан босож Зангуу руу ирлээ.

	Зангууг өргөн гартаа барилаа.

	Бэсэргэн Зангуу өвөр дээрээс

	Будган Зангууг харж байлаа.

	Будган Зангуу цаасан дээрээс

	Бэсэргэн Зангууг харж байлаа.

	Зангуу Зангуугаа хараад хуцав.

	Зангуу Зангуугаа хараад хуцсангүй...»

	Өвгөн доктор унтахын оронд

	Өнгийн будгаар юунд ноцолдоно.

	Тэртээ тэргүй богино нойрыг

	Тэн хагасалж юу гэж оролдоно.

	Далдын нэгэн зөн шивгэнэв үү?

	Даахитай хаваасаа салахаа мэдэв үү?

	Эсвэл хийж буй нарийн ажилд нь

	Энэ зураг хэрэгтэй болов уу?

	Үгүй зүгээр л зугаа болгож

	Үүнийг дурсгалд сараачиж сууна уу?

	Учиргүй хэцүү ажлаас биеэ

	Унтахын өмнө амрааж байна уу?

	 

	*

	 

	«Зангууг тэвэрч зургаа харсаар

	Зандан доктор диванд суулаа

	Өнгөрөгч энэ торгон агшинд

	Өрөөний хонх тас хийж дуугарлаа.

	Адиваа доктор хаалга нээсэнд

	— Амар сайн уу гэж хүн мэндэллээ

	Амар сайныг нь асуусан хүн

	Алаг нүдэнд харагдахгүй байлаа.

	— Уучлаарай та битгий айгаарай

	Учрыг гаргах зав алга шүү

	Би таныг аваачихаар ирлээ

	Биеийг чинь одоо үзэгдэхгүй болгоно.

	Эзэн нь харагдахгүй дуу ингэж

	Эгээ чихэн дээр нь дуугардаг байна.

	Замгүй сандарч доктор мэгдэв

	Зангуу нохой айж боргов.

	— Уучлаарай танд гэм хийхгүй

	Улсын алба ийн шаардав.

	Уухайдаа тайвшир битгий эмээ

	Удалгүй та үзэгдэхгүй болно...

	Адиваа арайхан ам нээж

	Аяар нам дуугаар өчсөн нь:

	— Амьтны нүднээс далд одох

	Албин шидийг хүсэхгүй байна...

	Хэлтэй, биегүй зочин таны

	Хэт нутаг хаана сан билээ?

	Хэрэг зориг юунд болон

	Хэрхэн юуг зорио сон билээ?

	— Цагийн юм цагтаа сайхан

	Цагаа ирэхлээр мэдээрэй л дээ!

	— Эрдмийн мөр хөөсөн өвгөнөөр

	Эрхэлж тоглоод юу хийх вэ?

	— Тоглож би шоглосонгүй билээ

	Тоотой хоног отон саатаж,

	Тоост л замын болзоонд зогсож

	Тантай одоо л учрав билээ.

	Биед чинь би зүү хүргэнэ...

	Битгий ай үзэгдэхгүй болгоно.

	Гурав аа, Дөрөв! За болов,

	Гуйх минь: дуугарах л хориотой шүү!

	Адиваа хэдий хашхирах гэсэн ч

	Айсан хоолойноос дуу гарсангүй

	Зориглон тэгэвч ширээн дээрээс

	Зангуугийн зургийг шүүрэн авав.

	Бүдгэрэн бүдгэрсээр хайрт эзний нь

	Бүтэн бие үзэгдэхгүй боллоо.

	Үүд нээгдэв дахин хаагдав.

	Эвий зангуу мэлийн хоцров...»

	Зангуу нохойн тархинд хийсэн

	Зам богино аян төгсөв.

	Зандан доктор урамгүй босож

	Залуу бүсгүй уйлан хоцров...

	 

	*

	 

	Оромгүй хулгайч нэргүй жилийжээ.

	Осолдож тэд их энджээ.

	Орчлонгийн нэгэн шидтэн тийнхүү

	Адивааг авч мөргүй талийжээ.

	Гайхалтай энэ явдлын учрыг

	Гангаар хэлэлцээд барсангүй билээ.

	Сэжигтэй энэ хэргийн мөрийг

	Сэрдэж мөшгөөд олсонгүй билээ.

	Утас хангинаж зурагт дүнгэнэж

	Учиргүй сонин мэдээ дамжжээ.

	Эргэх гарагтай цуутай хүнийг

	Эрэх ажилд орон шамджээ.

	Хоног хороогдож өдөр өнгөрсөөр

	Хоёр сар үргүй төгсөв.

	Хойтон болж сар урсаад

	Хоёр жил оргүй дуусав.


ТАВДУГААР БҮЛЭГ ТАРХИНЫ САН БААТАР БОЛОВ

	 

	 

	1

	 

	Зандан доктор эмнэлэгт очиж

	Зангуу нохойг эргээд буцав

	Задарсан тархи нь эдгэрэн аньж

	Зан ааш нь аятайг үзэв.

	Өвгөн эрдэмтний сэтгэл өнөөдөр

	Өег дүүрэн, таатай байлаа.

	Баруун нүдний нь дээд зовхи татаж

	Баярын нь совин шивнэж байлаа.

	Далдыг харах ид шидгүй ч

	Дал гарсан энэ мэргэн

	Далдын хүчинд биширч явдаггүй ч

	Дархан совиндоо итгэдэг байлаа.

	Итгээд зогсохгүй совингийн нууцыг

	Ид шид биш зөнгийн учрыг

	Уулзах хүнээ зүүдэндээ үзэж

	Учрах сайныг сэтгэлдээ мэдэрч

	Уулын чанадхыг билгүүн хардаг

	Увдист чанарын далд шидийг

	Их тархины хальсанд бий гэж

	Илрүүлэхээр эрсэн ч удаа байлаа.

	Захирал ирээд өрөөндөө орлоо.

	Залгаад үүдийг нь хүн тогшлоо.

	«За, ор, ор» уриалгахан дуугарав.

	Заяа, нарийн бичгийн дарга нь байв.

	— Зохиолч Норсон гуайн бэлэвсэн авгай

	Зорьж иржээ, оруулах уу гэлээ.

	— Өө, Мандахаа юу оруул, оруул!...

	«Өглөө ярьсан юм» гэж бодлоо.

	Удсан ч үгүй хаалга нээгдэж

	Улаан дээлтэй авгай харагдлаа.

	Зандан босож зочныг угтан

	— За сайн уу? суу гэж урилаа.

	— Сонин юу байна, Мандахаа, чамаар

	Солонго, Согоо хоёр сайн уу?

	— Сонин алга даа, хоёр охин маань

	Сайн л өсөж байна, гачигдах юм үгүй...

	Тэрээр ингээд «Сувдуудын чуулганы»

	Тэргүүн дэвтрийн тухай ярилаа.

	— Таашаалтай сайхан ном болж билээ.

	Та нөхдөд баярласан гэж хэллээ...

	Ануухан дөч эргэм насны

	Ануу хатан шиг баахан жартгар нүдний

	Ааш тун төлөв, харц тогтуун

	Аргагүй л сайхан авгай байлаа.

	Мандахаа өнөөдөр тархины санг

	Магадалж зорьсон ажил хэмээвээс

	Талийгаач нөхрийнхөө өвийг сэргээхэд

	Туслалцах завшаан эрсэн байлаа.

	— Адал зовлон, амар жаргал

	Алиа наадам уйтгар гуниг

	Амьдад нь би тэр хүнтэй

	Амьсгалаас бусдыг хуваалцаж явлаа.

	Өөд болмогцоо хүн мартагддаг 

	Өмнөх үе алга болжээ.

	Тархины нь өвийг судлах ажилд

	Тар хэрээрээ туслах минь билээ.

	Эрхэм Норсонгийн мөнх үйлийг

	Өргөхөд хүчин зүтгэм үү би

	Энэ ордондоо намайг багтааж

	Эрхбиш ажил өгнөм үү?!

	 

	*

	 

	Өвгөний нүд сэргээд ирлээ.

	Өргөн дух нь тэнийгээд ирлээ.

	Өмнөө суугаа Мандахаа авгайг

	Өргөн хүндэтгэлийн харцаар харлаа.

	Норсонтой Зандан бүүр багаасаа

	Ноололдож өссөн хүн учраас

	Насан багынхаа андын дурсгалыг

	Нандигнан хадгалахыг бодсоор билээ л.

	Бөөрөнхий орчлонгийн өмнөх түүхийг

	Бөөрөө нийлүүлэн сууж судалжээ.

	Бөглүү нутагт хоёул томилогдож

	Бөхөнгийн эрэлд ханилан зүдэрчээ.

	Ганга нууранд загас шиг сэлж

	Гангаанай мөрөнд загасчилж явжээ.

	Галуун зэлийг усаар дагаж

	Гадаад далайд жуулчилж үзжээ.

	Дараа нь яах вэ хувь тавилангийн

	Дараа эрэмбээр салан оджээ.

	Нэг нь хүний сэтгэлийн инженер,

	Нөгөө нь тархины инженер болон уджээ.

	Идэр залуудаа Норсон найрагч

	Эгшиг сайт шүлгээ уншиж

	Эрдэмтэн Занданы сэтгэл зүрхийг

	Эзэгнэж явсан нь олонтоо билээ.

	Дунд насандаа роман туурвиж

	Дурайсан дүр, хэрсүү бодлоор

	Дуулим багынхаа андтай хөөрөлдөж

	Дур сэтгэлээ хуваалцаж билээ.

	Өндөр насандаа өөд болж

	Өгөөмөр тэргүүнээ санд нь бэлэглэж

	Өвгөн нөхөртөө бүх л амьдралаа

	Өрж дэлгэсэн нь энэ л билээ.

	Сэтгэлийн тэр их инженер хүн

	Сэрэхгүй нойроор хэдий одсон ч

	Бүтээсэн нь номын санд хоцорчээ.

	Бүтээх нь тархины санд үлджээ.

	Ийм болохоор Мандах авгайн

	Ирсэнд өвгөн баярласан ажээ.

	Ирэх ирэхдээ ажилд нь туслахаар

	Эрсэлж зориглосонд хөөрсөн ажээ.

	— Та сайн байна, Мандах аа!

	Таны тусламж үнэтэй болно.

	Тархины нь өвийг ангилж зөвхөн

	Таван мянгахан карт хөтөлсөн.

	«Сувдуудын чуулган оршив оо» ном

	Судалгааны маань анхны бүтээл юм.

	Цааш нь гүйцээж хийх ажлын

	Царыг хэмжээлж барахгүй юм.

	Тэгээд өөрөө чухам юун дээр

	«Тэрлэж оролдъё» гэж санаж байна?

	Тэр их ажлаас онцолж юуг нь

	Тэргүүнд барья» гэж бодож байна?

	— Өөрийн амьдралаа өрөн зураглаж

	Өчнөөн жилийн явдлыг багтааж

	Өвөө шавхан гурвалсан роман

	Өвгөн минь бичихээр ярьдаг байсан.

	Энэтхэг газар усаар одож

	Этгээд аянд биеэр оролцож

	Энэ зохиолын эхний хэсэгт

	Эрхэм Зандан гуай та ч «явсан»,

	Халамжит ханийнхаа тэр бүтээлийг

	Халуун хорвоод амьдран төрөхөд

	Хайран гэхгүй насаа заръя.

	Хай даа өөр юу ч чадах вэ!...

	Мандахын саналыг өвгөн дэмжлээ.

	Магнайгаа тэнийтэл баярлаж хамжлаа.

	— Маргааш уулзъя» гээд эргэж Зандан

	Маш яаруу хонхоо дарлаа.

	Заяа байлдагч шиг бэлэн байжээ.

	— За чи Мөнхөөг дууд даа, хүүхэн гарав.

	Жаран агшин өнгөрөх хугацаанд

	Залуу бүсгүй босго алхав.

	— Мөнхөө, сайн уу?

	— Та сайн уу?

	— Мөнхөө, танилц, талийгаач Норсонгийн...

	Тэр хоёр танил байжээ.

	Тэгээд яриандаа шууд оржээ.

	Мандах авгай залуу докторын

	Туслахаар ажиллах болсон билээ.

	Маргааш ч юм уу, нөгөөдөр ч юм уу

	Тууштай эхлэхээр шийдсэн билээ...

	Мандах явав. Мөнхөө гарав.

	Манай өвгөн Заяаг дуудав.

	«Сувдуудын чуулган оршив оо»˗гийн тухай

	«Сураглаж хоёр зүйлийг асуув.

	— Номын шагналаас банканд байгаа

	Норсонгийн дансанд хийж үү, магадал.

	Тэгээд гэрт нь утас илгээж

	Тэр тухай мэдэгд, хүү минь.

	Май, энэ жагсаалтыг унш,

	Манайд байгаа тархины нэрс.

	Албан газартай нь даруй ярьж

	Авч байсан цалинг нь мэдээд

	Авч байсан цалингий нь хэрээр

	Ар гэрт нь тэтгэвэр тогтоолго!

	Тушаал одоохон даруй төлөвлөж

	Тусгай фондоос зарахаар шийтгэ!

	Ухаан нь тархинууд манай ажилтан тул

	Улсаас цалин олгох болж байгаа юм.

	Учрыг нь олов уу? за яв!

	Заяа сэргэлэн, дор нь учрыг

	«За» гээд эргэхдээ л олсон билээ.

	Мөнхөөгийн ярьдаг бүтжээ хэмээн

	Мөн ч баярласаар гарсан билээ.

	Өргөн мөрөөр гэдрэг налан

	Өндөр сандалд шигдэн суугаад

	Өөдөө харан сэтгэл тухлан

	Өнөөдрийн явдлыг эргэцүүлж бодлоо.

	Санасан санаа нь сэтгэлчлэн биелж

	Санаагүй санаа бэлэгчлэн бүтсэн

	Сайн дэмбэрлийн өнөөдрийн явдлыг

	Санаандаа өвгөн эргэцүүлж суулаа.

	Норсонгийн болон бүх тархинд

	Ноогдох цалин улсаас өгч байх

	Ноднин Мөнхөөгийн сэдэж оруулсан

	Нарийн асуудал шийдэгдсэн байжээ.

	Үнэнийг хэлэхэд Зандан ноднин

	«Үгүй, болохгүй» гэж байсан юм.

	Анхлан Мөнхөөгийн саналыг сонсоод

	Авч хэлэлцэхгүй гарч байсан юм.

	Залуу эрдэмтэнтэй маргасан маргааны нь

	Залгаад уншигч дор үзэм үү?

	Өвгөний бодол залуугийн санаатай

	Өрсөлдөж зөрсөн учрыг толилом уу?

	— Өөд болсон хүний тархи

	Өгөөмөр өглөгч хэдий боловч

	Өргөн түмэнд хэрэгтэй сайныг

	Өргөж, бидэнд барьдаг боловч

	Үхсэн хүнд цалин өгөхийг

	Үнэндээ бид зөвшөөрч болох уу? гэхэд

	Мөнхөө:

	— Үйл хэргээ үргэлжлүүлж яваа

	Үйлсийг нь бид үзсээр байтлаа

	Тантай надтай хамтран ажиллаж

	Тархины санд алба хаалцаж

	Зон олондоо хэрэгтэй ном

	Зохиолцож байгааг нь харсаар байтлаа

	Эрдэнийн олон тархийг бид

	Элэнц хуланцтай жишиж болохгүй ээ.

	Үхсэн хүнтэй зэрэгцүүлж тавих

	Үндэс манд ер байхгүй ээ.

	Тэр хүний амьд ахуйдаа

	Тэмдэглэж хураасан эрхэм үйл

	Номин далайн сувдаас ч ховор

	Чамин эрдэнэ, бодол санаа

	Эд бүхнийг зүгээр авах

	Эрх бидэнд бий гэж үү!

	Эрх бидэнд байлаа ч гэсэн

	Эргэцүүлж бодвол зөв гэж үү!

	— Эх орон ард түмний

	Эрхэм хэрэгт туслуулж байна.

	Эрх бидэнд байхгүй гэж

	Эрслэн маргаж яаж болох вэ?

	За яах вэ чиний бодсоноор

	Засгаас цалин хайрлая л даа

	Ингэхийн цагт тэр мөнгийг

	Ирж авах нь хэн байх вэ?

	— Та ч өөрцгүй, би ч өөрцгүй

	Тархины сангийн хэн нь ч өөрцгүй

	Ганга, Наран хаана ч өөрцгүй

	Ганцхан улсад л ажиллаж байна.

	Тархи ч яг л бидэн шиг

	Улс оронд алба хааж байна.

	Таны авдаг миний тосдог

	Улаан мөнгөгүй л харин зүтгэж байна.

	Тархины тэжээл эм уурагт

	Цалинг нь хагасыг зарвал яасан юм бэ?

	Илүү гарсныг нь тооцоо ёсоор

	Ар гэрт нь өгвөл яасан юм бэ?..

	Дээрх яриа жилийн өмнө

	Дээд давхарт болсон байна.

	Энэ тухай Зандан гуай одоо

	Эргэж бодоод инээмсэглэж сууна.

	Залуу хүний үг адтай

	Зарга маргаанд зориг ихтэй

	Хортой шартай магадгүй ууртай ч

	Хонгор санааг нь зөвтгөж байна.

	Захирал өнөөдөр хүн хүлээж авах

	Зав гаргасан өдөр билээ

	Өвгөний амрыг, ийм ч болохоор

	Үзүүлэхгүй, гийчид цувсаар байлаа.

	Өндөр дуутай битүү халимагтай

	Өргөн духтай нарийн шанаатай

	Ай л даа жар л насны болов уу?

	Ануухан эр орж ирлээ.

	Үүдэнд тэр хүн зөвшөөрөл ч авсангүй

	Үгүй, Заяагийн хажуугаар өнгөрөөд

	Үйлчлэгч нөхдөд гаргасан ууртаа

	Үсрээд захирал руу орсон нь энэ ээ.

	— Юу ч гэсэн үзэж болмоор сон гэж

	Тахраа зүтгэн уурлаж боссоноор

	Юу ч гэсэн багахан будилаан

	Тархины сангийн уншлагад болжээ.

	Заргаа авах гэж тэгээд ухаан нь

	Заалдаж ирсэн нь энэ л байжээ.

	Захирал босож зочныг суулгав.

	Зандан, Тахраа танил явжээ.

	Уг нь энэ хүн сэтгүүлч байгаад

	Удаа нь жуулчин болсон дуулдсан.

	Уран зохиолд хүчээ сорин

	Уржнан тууж гаргасан сонсогдсон.

	Тэгтэл одоо Норсонгийн тухай

	Тэмдэглэн бичихээр бодсон гэнэ ээ.

	Тэр хүний намтар шастирыг

	Тэрлэн оролдохоор шийдсэн гэнэ ээ.

	Энэ тухай Зохиолчдын хорооноос

	Эвтэйхэн үгтэй бичиг авчээ.

	Эрхэм зохиолчийн ажилд туслахыг

	Эрж хүсээд, тамга даржээ.

	Ингээд Норсонгийн тархийг уншихаар

	Ирсэн хэрэг юм байжээ.

	Дутуу ч үгүй, илүү ч үгүй үзүүлэх ёстойг

	Тахраагийн өмнө өрсөн байжээ.

	«Орлой гурван зээрд» романы

	Олон хувилбарыг түүнд өгчээ.

	Оносон оноогүй эрэл хайгуул,

	Оргилж буцалсан бадгуудыг өгчээ.

	«Сувдуудын чуулган оршив оо» номын

	Сул үлдсэн хэрэглэгдэхүүнүүдийг

	«Сургаар эрсэн нь» дуурийн цомнол

	Судар эрдмийн санг нь өгчээ.

	Эрхэм зохиолч тэгэвч нэг л

	Эргэлзэж туньсан байртай байлаа.

	Эрж хайсан сэтгэл нь дундуур

	Эд бүхнийг шохоорхохгүй суулаа.

	— Би Норсонгийн хувь хүнтэй

	Биеэр «ярилцах» гэсэн билээ.

	Ном зохиолын нь өвийг ухаж

	Ноорч суухаар ирсэнгүй билээ.

	Ингэж ярихад нь Мөнхөө дайралдаж,

	Их онцгүй сэтгэгдэл төрлөө.

	Үйлчлэгчидтэй харилцаж байгаа

	Үзтэл эвгүй занг нь голлоо.

	Мөнхөө:

	— Та болгоож, сонсож тогтоно уу?

	Таашааж юу үзэх сэн бол оо!

	— Зохиолтой нь нооролдох зав алга.

	Зохиолчийг нь судлах гэсэн билээ.

	— Алтан мөнгөн санг нь одоодоо

	Алгасаж түр орхин саатаж

	Амины нь сан руу шуудхан та

	Аялан оръё гэж бодсон юм уу?

	Олон сангийн нарийн учрыг

	Ойлгохгүй янзтай зогссон болохлоор

	Тахраад Мөнхөө учирлан байж

	Таниулж ийн өгүүлж хэллээ:

	— Аугаа бүтээл ном зохиол,

	Анхалж сэдсэн том санаа

	Асарлаж боссон төсөл зураг

	Алтан санд ордог юм аа.

	Хурааж тогтоосон эрдэм мэдлэг

	Хуримтлуулж хадгалсан эрхэм туршлага

	Мөн сонсон, ажигласан бүхэн

	Мөнгөн санд нь багтдаг юм аа.

	Амины санд дурлалын адал

	Амин хувийн нууц бодол

	Эр эмийн түмэн явдал

	Эд бүхэн явдаг юм аа.

	Тахраа үүнийг мэдэж байжээ.

	Тахраа мэддэгийг Мөнхөө мэджээ.

	— Ийм байна даа гэж Мөнхөөг хэлсэнд

	— Их баярлалаа гэж Тахраа хариулжээ.

	— За тэгвэл амины нь зоориноос

	Зарим нэг юм сөхөж үзье.

	Залуу насандаа Нарангийн тохойд

	Загасчилж явсан үеийг нь харъя.

	— Уучлаарай Тахраа гуай амины сан руу

	Учиргүй бид оруулдаггүй юм сан.

	Хүний хувийн адал бодолд

	Хүргэхийг тун цээрлэдэг юм сан.

	— Тэгээд би Норсонгийн тухай

	Тэрлэж юугаа бичих болж байна.

	Юу ч гэсэн үзэж болмоор сон гэж

	Юу юугүй тэр уурлажээ!..

	Мөнхөө даруухан ч үг нь хатуу

	Мөчөөгөө хүнд алдахгүй нь сайхан.

	Эр хүн шиг эрэмгий биш ч

	Эрс шулуун зоригтой нь сайхан,

	— Норсон гуайн хэрхэн зохиолч болсныг

	Номыг нь үзэхгүй яаж бичих вэ?

	Номтой нь адаглаж хоёр жил

	Нооролдчихоод та ингэж ярь л даа.

	— Алт мөнгөн санг нь ухвал

	Алтан сувд олдоно гэдгийг

	Алтан сувдыг асааж хэлхвээс

	Аяны тэнгэр баярлана гэдгийг

	Охин минь, би сайн мэдэж байна.

	Одоо гэвч өөрийг сэдэж байна.

	Хүмүүжилд зориулж хувийн нь амьдралаас

	Хүүрнэж бичих гэж би хүсэж байна.

	Үнэнд гүйцэгдээд Тахраа ингэж

	Үгээр эвтэйхэн аргалж гарлаа.

	Үүнийг захиралтай ярих уу гээд

	Үүдний зүг сэм харлаа...

	 

	*

	 

	Зандан дээр Тахраагийн орж ирсэн

	Зам учир ийн байжээ.

	За тэгэвч сонссон хариу

	Засарч өгөөгүйд урам баржээ.

	Долоон жил цуг явсан

	Доктор гэвэл Тахрааг мэднэ.

	Энэ хүний юу хүсэж

	Эргэж явааг ч тааж мэднэ.

	Норсон, Зандан, Тахраа гурав

	Ногоон зун хамт загасчилж,

	Номин Ганга мөрний оронд

	Нозоорч зүдэрсэн удаатай билээ.

	Төөлбөл тэд бие чацуу

	Тоолбол тэд нас чацуу

	Тойром бүрд нутаг нэгтэй

	Тогоруу дуугарах тэнгэр нэгтэй

	Ойг захалсан зулзаган хус шиг

	Ойрхон гурван банди явжээ.

	Он жилийн дошгин урсгалд

	Одоо эд нар өөр болжээ.

	Ном, ном, ном бичсээр

	Нойр хоолыг номоор орлосоор

	Норсон тархиа Занданд даатгаад

	Нойрны бөхөөр унтаж өгөв өө.

	Зандан энэ ажлыг гэсээр

	Залуу насаа ч мэдэлгүй өнгөрөөж

	Зантгар толгойг цагаан болгон

	Зарааны морь шиг өвгөрч одов оо.

	Халуунд халж, хүйтэнд хөрөлгүй

	Хамаагүй хэцүү ажилд үйлгүй

	Харин Тахраа тавьтай юм шиг

	Ханхалзаж тэнд ингэж явав аа.

	Орой, өглөө, шөнө гурав шиг

	Ондоо ондоо тавилан байнам.

	Ондоо ондоо энэ тавилан

	Оршсон сэтгэлийн үр байнам .

	Мөнөөх өдрийг ард үлдээн

	Мөч агшин мөлхөн урсаж

	Мөрөн ус мөөрлөн хөвж

	Мөнхөө, Гангаа ажилласаар байлаа.

	Яасан өдрийг энд тухайлан

	Ярьж байгааг одоо хэлье.

	Ямар хэрэг яаж болсон

	Явдал учрыг тоочиж хэлье.

	Ганга хотын хойд дүүрэгт

	Гачуур модон шугуйн тойрогт

	Даль дэлгэсэн галуун хэлбэрт

	Даруухан дүнзэн байшин байдаг.

	Тэр байшингийн дээвэр дээрээс

	Тэргэл гачуурын орой дээрээс

	Тэнгэрийн үүлийг шордож зоосон

	Тэгтлээ олон антен байдаг .

	Умбах шумбах галуун дүрээр

	Унтах ордноо босгосон нь хэн бэ?

	Уургын хус шиг зуун антен

	Угсарч зоосон эзэн нь хэн бэ?

	Суман дүнзэн байшин дотор

	Сул зайгүй аппарат зоож

	Судас долгио эрэн тэмтчиж

	Суудаг байсан өвгөн хэн бэ?

	Гачуур шугуйн зулзага наснаас

	Ганаа өвөө саяхан болтол

	Тойрох гачуур дүнзэн байшингийн

	Торойх ганц эзэн явлаа.

	Тэр эрхэм тэтгэвэрт гараад

	Тэгтлээ олон жилийн турш

	Урт богино долгион самнаж

	Унаган мэргэжлээ дураар хөөж

	Өвөл хаврын дөрвөн улиралд

	Өрөө гэртээ суудаг байжээ.

	Өндгөн бөөрөнхий гарагийн сониныг

	«Өвөр түрийгүй чихдэг» байжээ.

	Нарийн аппарат антен цуглуулж

	Найман зүгийг чагнаж суухаар

	Насаараа хураасан жаал мөнгөөрөө

	Нарсан байшин... бүгдийг босгожээ.

	Нарны дор навчны дээр

	Намжаа хонгор дэлхийд төрөөд

	Наяыг насалж найраа хийтлээ

	Найрын магнайд наларч суутлаа.

	Тэр хүн агаарын долгионыг

	Тэмтчин самнаж мэдээ цуглуулан

	Жаран жил сэтгэлээ өгсөн

	Жаргалтай ажлаа хийн хийсээр

	Найр тарсны нөгөөдөр өглөө

	Нар ургахын гэгээн мөчөөр

	Эрхэм өвгөний зул бөхөж,

	Элэгдсэн амьдрал төгсөж билээ.

	Ач, гуч, зээ нартаа

	Ариун гэрээсээ гүйцээж чадалгүй

	Айхтар тэвдүү үхлийн урхинд

	Ай хөөрхөс яарч билээ.

	Таалал болохынхоо өмнөхөн зуур

	Тал ухаанаа арай ажиллуулж

	Хонгор зээгээ ширтэн байж

	Хоёрхон үг хэлж билээ.

	— Буянтай сайн үйл хийгээгүй ч

	Буруу гажиг бодолгүй явж

	Бусдын өмнө та нарыг түлэх

	Булхай хэрэгт оролгүй явж

	Хүний өмнө нүүрийг чинь улайлгах

	Хүйтэн санаа саналгүй явж

	Энэ ард улсын албанд

	Эргэх далан жилийг зарлаа...

	Тархины сан Зандантай яриад

	Тархийг минь өгөх арга бодоорой.

	Энэ бөндгөрт хүнд хэрэгтэй

	Эрхбиш юм бий гэдгийг хэлээрэй.

	 

	*

	 

	Ингэж хэлснээ өвгөн гэдийж

	Эвгүй амьсгалж нүдээ аньжээ.

	Нэгэн мөчид төрсөн хорвоогоо

	Нэгэнт орхих агшин тулжээ.

	Зовхио, Ганаа арайхан өргөв.

	Зоорины новш шиг хүнд байжээ.

	Тэгэвч өвгөнд даашгүй ачааг

	Тэгж өргөх хэрэг байжээ!

	— Ад...и...ваа..сан..сар зовхи нь буув.

	Ахиад юу ч хэлж чадсангүй ээ.

	Алаг хорвоод тэр хүний

	Амьсгалах тоо дууссан байжээ.

	Хойд насгүй намжаа нартад

	Хоёр жил чимээгүй байсан

	Адиваагийн сураг Ганаа гуайн амнаас

	Анхлан ингэж гарсан билээ.

	Өвгөний биеийг тэгээд удалгүй

	Өргөн хүндэтгэлээр тархины санд

	Цагийн дараа залан авчирч

	Цаадах үйлчлэлийг хийсэн билээ.

	Мөнөөх өдрийн морин цагаас

	Мөнхөө тэргүүтэй хэсэг гарч

	Өвгөний тархинд Адивааг эрэх

	Өчнөөн ажил эхэлж билээ.

	Бүтэн долоон өдөр сууж

	Бүхэл долоон шөнө хайгаад

	Адиваагийн голомтыг өвгөний тархинаас

	Амжиж ололгүй «буцаж» билээ.

	Өчнөөн үнэтэй мэдээ сонсоод

	Өвгөн хэлэлгүй мартлаа гэж үү!

	Хожуу санаад ярья гэтэл

	Хороох үхэл урьтлаа гэж үү!

	Өөд болж амь тавихдаа

	Өвгөн үгээ солио болов уу?

	Өндөр сансар, Адиваа хоёрыг

	Өгүүлж юундаа дурсаа юм бэ?

	Ганаа өвгөний бичиж тэмдэглэсэн

	Гарын доорх цаасыг судлав.

	Дуу хураагчийн соронзон хальс

	Дуутай аппарат цөмийг шалгав.

	Аз дутахад тэр дундаас

	Адиваагийн нэр нь ч гарсангүй билээ.

	«Адиваа сансар» гэж өвгөний дурдсан

	Адал учир олдсонгүй билээ

	Гэвч Мөнхөө, Гангаадарь хоёр

	Гэгээн өдөр, гэрэлтэй шөнийг

	Ялгалгүй сууж Ганаа гуайн тархинд

	Явдал хэцүү аяныг хийж байв.

	Зандан урьд шөнө нойроо хугасалж

	Зангуу нохойн тархинаас хийсэн

	Соронзон бичлэгийг эргэн шалгаж

	Согог сэжиг ололгүй унтжээ.

	Ингэж шалгадгийн учир гэвэл

	Идтэй нууцад эрхгүй итгэж

	Совин зөнгөө магадлах санаатай

	Зорьж эрсэн нь тэр байжээ.

	Хоногт ердөө ганц ч илүүгүй

	Хорин дөрөвхөн цаг байдаг нь

	Хүний тархийг судлах сангийн

	Хүндэт захиралд цөөдөж байлаа

	Өнөөдрийн ажил тун ч их

	Өвгөн өглөө эртлэн босжээ.

	Өвгөний үндэслэсэн тархины сан

	Ойгоо өнөөдөр тэмдэглэх байжээ.

	Ургаа модон нарсан шугуйн

	Уурга шиг суналзах хусан шугуйн

	Уур баагиулан урсах горхины

	Уулын хормой дахь ногоон эрэгт

	Дасгал хийчхээд өвгөн, бүргэдээ

	«Асааж» аваад өөд хөөрлөө.

	Даруй хот руу яаравчлан хүрч

	Ажилдаа орохоор тэнгэрт одлоо.

	Заяа хэдий нь өрөөндөө ирчихсэн

	Захидал цахилгаан өмнөө өрчихсөн

	Тасаг, дамжлага ажилдаа орчихсон

	Тархины сан «буцалж» байлаа.

	Эрдмийн томоохон төв болгоноос

	Эрдэнэсийн эрдэнэ тархины санд

	Баяр хүргэж амжилт хүссэн

	Баахан цахилгаан ирсэн байлаа.

	Буурал Улаанбаатар, сүрлэг Москва

	Буйд Ливийн цөл дэх Каир

	Айл орших Жавхлант шарга

	Арлын түүхт будант Лондон

	Алтан зулайт эртний Праг

	Аугаа уламжлалт Берлин хот

	Асар дэлхийн төв болгоноос

	Амжилт, баяр хүргэсэн байлаа.

	Саранд очсон жуулчин нөхдөөс

	Сансар Ангарагт нутагшсан хүмүүсээс

	Сайнаа мэдэгдэж, амжилт хүссэн

	Сайхан мэдээ ирүүлсэн байлаа.

	Нүд бүтээж, буян бүтээсэн

	Нүдгүй хүмсийг ертөнц харуулсан

	Нури хэмээх араб эрдэмтнээс

	Негрийн цуутай Робсон доктороос

	Хонины цусны найрлагыг өөрчилж

	Хүний цусны найрлагад хувилгах

	Эрхэм нээлтийн эзэн мэргэд

	Энэтхэг жагарын хэсэг нөхдөөс...

	Баярын цахилгаан, бэлгийн боодол

	Бас ирчихсэн хүлээж байлаа.

	Харин Тархины сан тусгай бодлогоор

	Харь холоос зочид урьсангүй.

	Дэлхийд ганцаараа энэ л сангаа

	Дэлгэх цаг болоогүй байжээ.

	Наран жаргаж саран мандлаа.

	Наран хотод гэвч өдөр байлаа.

	Тархины сангийн ойг өнөөдөр

	Тэнд тэмдэглэхээр шийдсэн байжээ.

	Орой дээрээс онгосон мэлтийх

	Огторгуйн нар харагдахгүй боловч

	Олон дэнлүү нарны сангаас шахах

	Оч туяагаар гэрэлтэж байлаа.

	Чингэхлээр тасалгаанд гэрэл мэрэл

	Чийдэн шилний хэрэггүй ажээ.

	Нева мөрний цагаан шөнө ингэж

	Нэгдлийн төв байсан Наранд иржээ.

	Ойн хурлыг Зандан нээлээ.

	Олон ч үггүй товчхон ярилаа.

	«Анд, зөвлөгч, багш шавь»...

	Адиваагаа тэр харамсан дурслаа...

	Дараа нь төрийн хүндэт зарлигийг

	Далай сайд уншиж сонсгов.

	Хуралдагсад суудлаасаа

	Хурайлан босож алга ташив.

	Уул зарлигаар Тархины санд

	«Улсын баатар байгууллага» хэмээх

	Нэн хүндтэй өндөр алдар

	Нэр төрийг хайрласан байлаа.

	«Хүн төрөлхтний соёл эрдэнийн

	Хуримтлуулсан санд өргөн оруулсан

	Баялаг хосгүй нээлтийг нь үнэлж

	«Баатар байгууллага» цол шагнасугай...»

	Хар мэнгэт үлгэрийн баатар

	Хадаг сахиустай бурхан баатар

	Хатан баатар, гоймон баатар

	Хатан бүүвэй босоо баатар

	Булан дэрсний Гонгор баатар

	Байтаг богдын Нэхийт баатар

	Буурал талын Лувсан баатар

	Буурчин тэмээчин Хүрээт баатар

	Хорвоод тун олон баатар

	Хойно хойноосоо төрсөн бөлгөө.

	Албан байгууллага гэвч энэ алдрыг

	Авсан түүх үгүй бөлгөө.

	Урамтай нь ийнхүү Тархины сан

	Ууган баатар байгууллага боллоо.

	«БНМАУ˗ын баатар байгууллага...»

	Бүрэн алдрыг нь ингэж дуудах боллоо.

	Тэр хуралд Гангаа, Мөнхөө

	Тэргүүтэй судлаачид баахан хожиджээ

	Тэгээд Мөнхөө Гангаатай яриад

	Тэргүүлэгчдийн зүг шууд очжээ.

	Зандан докторт нэгийг айлтгав

	Зандан баярлан царай нь гэрэлтэв

	Зандан Далайд нэгийг илтгэв

	Занданд Далай нэгийг хөөрөв.

	Хүндэт профессор Мөнхөө бүсгүйд

	— Хүү минь дүү минь, гээд юм ярьж байна.

	— За гэж толгойгоо дохиод

	Залуу бүсгүй индэр лүү явж байна.

	Доктор инээмсэглэсээр суудлаас бослоо.

	Дуу нь яльгүй сааралтсан байлаа.

	Зөн совин нь биелсний учир

	Зөөлөн харц нь нулимстай байлаа.

	— Тархины сангийн ойд ирсэн

	Бэлгийн дээжийг Мөнхөө барина

	Та бид азтай улс юм, гээд

	Зандан өвгөн суудалдаа суулаа.

	Хүн бүр индэр лүү харлаа

	Хүүхэн Мөнхөөг цоолох мэт ширтлээ.

	Бүгдийн сэтгэлийг нууц гижигдэх баяр

	Бүхний царайд нар мэт содон хадагдлаа.

	— Тархины сангийн эрхэм эрдэмтэн

	Та бүхний дотнын нөхөр

	Эгэл миний хайрт эцэг

	Эрхэм Адиваагийн сургийг гаргалаа!

	Алга нижигнэж, уриа хадав.

	«Адиваа, Адиваа» гэж хашхиралдав.

	Хас цагаан «Ганга» ордны

	Хаш тааз доргиж цуурайтав.

	Ирвийх сормуусандаа нулимс хуруулж

	Индэр дээр Мөнхөө түр саатаж

	Хөөр баяр намдсаны дараагаар

	Хөөрч ингэж цааш ярилаа.

	— Найман хоног нойргүй сууж

	Наян насны амьдралыг шүүлээ.

	Ганаа өвгөний гэрээсийг биелүүлж

	Ганаа гуайн тархинд аян хийлээ.

	Өөд болохынхоо өмнөх өдөр

	Өрөөл богино долгион самнасаар

	«Мэнд, Адиваа сансар» гэсэн

	Мэндийн илгээлт авсныг оллоо.

	Олон талаар энэ баримтыг

	Ороон магадалж шалгаж үзлээ.

	Эцэст нь Адиваа амьд гэдэг

	Эргэлтгүй бат дүгнэлтэд хүрлээ...

	(Алга нижигнүүлэн ташив)

	Улсын хэмжээн дээр анхлан төрсөн

	Ууган баатар байгууллагын индрээс

	Хүндэт Ганаа гуайн гэгээн дурсгалыг

	Хүндэтгэн ёслохыг нөхдөдөө хүсье.

	(Бүгд суудлаасаа босож нэг минут дуугүй зогсов.)

	Өвгөн Ганаа авсан мэдээн дээрээ

	Өөрийг нэмж бусдад хэлэхээр

	Одоохондоо өөрөө өөрөөсөө хүртэл

	Отож нандигнасан нэгэн учраар

	Анхны мэдээ өвгөний тархины

	Атираа нуувчинд орчихсон байжээ.

	Адиваагийн голомтод эл сураг

	Алгын учир тэр байжээ...

	Өвгөн Зандан хөдөлмөрийн хошоо

	Өрнөн дэлгэрэх баатар боллоо.

	Ариун Мөнхөөлэй эцэгтээ дамжуулахаар

	Алтан таван хошууг нь авлаа...

	Хурал тарлаа, хорвоогийн шөнө

	Хулс ногоорох Нарангийн өдөр

	Хурмаст тэнгэр тэртээд харанхуйлж

	Хажууд Гангаанай нүргэлэн байлаа.

	Гангаа Мөнхөөг сугадаж аваад

	Гангаанай мөрний эргийг дагаад

	Гал шиг төөнөх Нарангийн «шөнийг»

	Гадаа барахаар зугаалж явлаа.

	Хан хорвоо тэр л чигээрээ

	Хахир өвлийн хүлээсэнд бий тул

	Хаяа нэгэн сэрүүн амьсгал

	Хацар нүүр лүү үлээж байлаа.

	 

	*

	 

	Эргийн тэртээ харанхуй дундаас

	Эрсэлж нэг хүн айсуй харагдав

	Усны зах дээр дөхөж ирснээ

	Уулга алдан учиргүй бархирав.

	— Хонгор эзэн минь, эзэн минь!.. гэнэ ээ

	Хоньчин автомат дүрээрээ мөн байна.

	Хоолой нь бариглан, дуу нь сааралтана.

	Хоёр гараа урагш дэлж байна.

	— Зогс, зогс, ус руу болохгүй

	Зогсоод хүлээ, гүүрээр гар!..

	Гангаанай мөрний энэ эргээс

	Гангаадарь «малчинд» ийн хашхирлаа

	Улиран нүргэлэх чимээнээс болоод

	Учрыг автомат дуулсангүй юм уу

	Улангасаж цангасан үхэр аятай

	Ус руу цахилаад орчихдог байна.

	Гангаадарь хувцсаа ч тайлж амжилгүй

	Ганцхан үсрээд мөрөн рүү үйлээ.

	Галуу нугас шиг шумбан шуугьсаар

	Гангаанай мөрний дунд нь хүрлээ.

	Автомат хүн энэ мөчид

	Атирлан шуурах долгионд цохиулан

	Асарлан цэлийх тэнгис˗усны

	Амгалан ёроол руу живж эхэллээ.

	Галт гялбаа, галын оч шиг

	Газрын гөрөөс, Галбын хулан шиг

	Гангаа хархүү эрчлэн сэлсээр

	Гайд учирсан «малчинд» хүрлээ...

	Ингэж малчин аврагдаж билээ.

	Их санасан эзэндээ очиж билээ

	Итгэлт автомат хоньчин эзэндээ

	Ирэх гэж тийнхүү хөглөж билээ.

	Автомат сэргээд хонгор Гангаад

	Алиалж хошигнон элдвийг хөөрлөө.

	Харин Мөнхөөг л хоёр нүдэндээ

	Харахгүй, ууртай хялалзаж суулаа.

	Хайрт эзнийгээ булаалаа гэж

	Хардаж сэжиглэсэн нь энэ байжээ.

	Халуун үерхлийг нь таслуулав гэж

	Харахгүй буруулсан нь тэр байжээ.

	Хархүү автоматын тархийг задалж

	Харлаж эрээлсэн томьёог төнхөж

	«Хайр үерхлийн голомтыг» сэндийлж

	Хариу ч үгүй жаахан засвар хийлээ.

	Малчин тэгээд л Мөнхөөг гадуурхах

	Маадгар зангаа болих нь тэр дээ.

	«Манай эзэн, хүний чи» гэж

	Маяглаж ширвэлзэхээ орхих нь тэр дээ

	Тэр гурав тэнгэрийн доор

	Тэнгис мөрний буурал эрэгт

	Тэргэл Наран хотын дүүрэгт

	Тэгтлээ удаан зугаалж билээ.

	Хан хорвоогийн үүр гэгээрч

	Харанхуй тэнгэр зулайгаас холдож

	Харин энтээ ялаа дүнгэнэж

	Халуун үдийн дулаан нүүгэж

	Өвлийн наран өндийн босож

	Өвөлгүй оронд өдөр давхарлаж

	Өдөр шөнө дээр өдөр ургахын

	Өгүүлшгүй гайхамшгийг харах завшаан

	Тэнүүн хорвоогийн хүмүүн бүхэнд

	Тэнгис газрын амьтан бүхэнд

	Тэр л болгон олдох учиргүйг

	Тэмдэглэж бичихийн хэрэг юун.

	Нартай байхад наран ургалаа

	Наран хот нарны орон байна.

	Найман зүг хоёр туйлдаа

	Насаараа зун цагийн сор байна.

	Хүн хорвоогийн нэгэн бахархал

	Хүж дэлхийн ногоон булан

	Хүний хөдөлмөр ухааны үр

	Хүслээр төрсөн ийм орон байна.

	 


Төгсгөл

	 

	Арван сарны аяны газар

	Алтан хоёр дахь нарны аймагт

	Адиваа доктор сансрын оронд

	Амьд сэрүүн алхалж явна аа.

	Тэнгэрийн нарнаас хэлтэлж авчрах

	Тэрэг машин хийдэг улс

	Тэр байтугай махан бодийг

	Тэргүүн зэргээр бүтээдэг хүмүүс

	Холын тэр гарагт суунам.

	Хонгор дэлхийн иргэн Адивааг

	Хотон сансарт цөлөгдөөд явахад нь

	Отон тэд нар олзлон барьжээ.

	Эх гарагтаа олзуурхан авчирч

	Эх орондоо эрхэмлэн хүргэжээ.

	Ингэж Адиваагийн шинэ нутагт 

	Иргэншин суух хоног эхэлжээ.

	Хун шувуу шиг дун цагаан

	Хунгийн өд шиг даль цагаан

	Далавчит тэр хүмүүс тэнгэр газар

	Далай усанд ижилхэн амьдардаг ажээ.

	Тэдний ухаан эрдэмд чадалтай,

	Техник машинд хосгүй бодолтой,

	Тэнгис далай хуурай газарт

	Тэгш хөгжсөнийг нь чухам үзэлтэй.

	Гэвч тэнд ядуу чадуугийн

	Гэтэлшгүй том ялгаа байжээ.

	Гэтэлшгүй тэр ялгаанд хөнөөгдөж....

	Гэмтэй юм тун их байжээ...

	Холын тэр гарагийн улс

	Хонгор өвгөнийг олзолсон хүмүүс

	Хоног өдөр, наран саран

	Хосолсон дэлхийг минь мэддэг байжээ.

	Мэдэхээр барахгүй манай гараг руу

	Мэтгэх буруу санаа өвөрлөж

	Гараг хоорондын дайны зэвсэг

	Газарчин, тагнуулчин бэлдэж байжээ.

	Адивааг тэд нар амьд хэл гэж

	Аяны тэнгэрийн хишиг мөн гэж

	Туйлаас олзуурхан баярлаж хөөрсний

	Тууштай учир үүнд явжээ

	Далавчит хүмүүс тархинаас бичлэг

	Даруй нойронд авдаг аргыг

	Нэн гарамгай сурсан байлаа.

	Нээлтийг хийгээд удсан байлаа.

	Олзлогдсон Адивааг унтах үеэр

	Орон дээр нь аппарат зоож

	Орчлонд элээсэн эрээн амьдралынх нь

	Оршсон түүхийн хуулбарыг хийжээ.

	Тэгээд бүтэн нэг жил судалж

	Тэндээс тун олныг мэджээ.

	Тэргэл манай дэлхий гарагийн

	Тэгш амьдралын гүнд оржээ.

	Хөдөлмөрч хүний эрээн бараан

	Хөг хөгжилтэй, баяр гунигтай

	Хөдөөдөө сайхан, хотдоо соньхон

	Хөл ихтэй амьдралыг үзжээ.

	Хүний төлөө нийгмийн зорих

	Хүнээ гэсэн хүнлэг санаа

	Хүн болгоныг хүссэн хүсэлд нь

	Хүргэж гүйцээх бодлыг олжээ.

	Айл хүн шиг улс даяараа

	Амь нэгтэй сайхан холбоо

	Саахалт хүн шиг гараг даяараа

	Санаа нэгтэй сайны сүлбээ

	Өөр гараг руу өнгөлзөх биш

	Өнө нөхөрлөлийг тогтоох гэсэн

	Өгөөмөр сэтгэлийн их мөрөөдөл

	Өөдөлж мандахын ганц хүслэн

	Дэлхий гарагт буцалсан амьдралыг

	Тэтгэж жолоодох хийморь болохыг

	Адиваагийн түүх, мэдлэгийн хүрээлэнд

	Ажиглалт хийгээд тэд олжээ.

	Эхийн бүүвэй, үрийн мишээлт

	Эцгийн нөмөртэй элгийг олжээ.

	Хавраар соёолох хайрын сарнай

	Ханиа гэсэн сэтгэлийг олжээ.

	Хорвоог бүрдүүлэх дурлалын шүтэлцээ

	Хонгор дэлхийн байгаль уянга

	Эргэх ертөнцийн амьдралын шийдийг

	Эрхэм Адиваагийн тархинаас олжээ.

	Харамч бирдийн хар сэтгэлтэн

	Хайрч гадуурхах бардам сэтгэлтэн

	Харсаар гүтгэх хорын сэтгэлтэн

	Ханийг хутгах ховчийн сэтгэлтэн

	Урван тэрслэх хуурамч сэтгэлтэн

	Ул суурьгүй гэнэн сэтгэлтэн

	Уурлаж давшлах мунхаг сэтгэлтэн

	Уулаас явайгүй мунаг сэтгэлтэн

	Сайхан дэлхийд өдрийн од шиг

	Сар нарны хиртэх үүд шиг

	Санаандгүй дайрах үүлэн сүүдэр шиг

	Сар шинээр сонсогдох хараалын үг шиг

	Хааяа хааяа, тун хааяахан

	Харалган хувь тавилангаар төрдгийг

	Хун далавчит хүмүүсийн орны

	Хүн үзээд анзаарсангүй билээ.

	Хун далавчит хүмүүсийн оронд

	Хуудуу гүжир их учраас энэ ээ.

	Хун дүүлж, хүн дуулсан

	Хувилгаан дэлхийд минь иймгүйгээс энэ ээ!..

	 

	*

	 

	Үзмийн оронд хийсэн аялал

	Үл үзэгдэх шидтэний учрыг

	Сансарт цөлөгдсөн Адиваагийн бодол

	Сарыг дамжиж эргэсэн түүхийг

	Норсон, Тахраа, Зандан гурвын

	Нооролдож зүдэрсэн аяны тууж

	Далавчит хүмүүсийн орны төрхтэй

	Дараа дэвтэрт ах нь туурвия.

	Хоёр гарагт элчин харилцаа

	Холбож тогтсон түүхийг хүүрнэе,

	Холбоо шүлгийн хөл бүү цуцаг,

	Хойчийн өдөр дахин уулзъя!

	 

	Тэргүүн дэвтэр төгсөв.

	Улаанбаатар. 1972. 2.

	72—373

	 

	Д. МААМ

	 

	ТАРХИНД ХИЙСЭН АЯН

	 

	Редактор Д. Даржаа

	Зургийг Д. Доржсүрэн

	Зургийн редактор Ц. Энэбиш

	Техн редактор Л. Сандагдорж

	Хянагч Э. Дашдондонг, С. Бизъяа

	 

	А— 48794. 

	Х.г № 336/72.

	 

	Өрөлтөд 1972˗8˗7˗нд оруулж

	1972˗12˗15˗нд хэвлэлд шилжүүлж

	7000 ширхэг хэвлэв. 

	Цаасны хэмжээ 70X108 1/32. 

	X. х.

	х.н.х. 5,31 

	т.х 4,68 

	Зах № 332.

	 

	БНМАУ. Ардын боловсролын яам.

	Улаанбаатар. Барилгачдын талбай, 15.

	 

	Д. Сүхбаатарын нэрэмжит, хэвлэлийн комбинатад хэвлэв. 

